
Жашау не жаны бла да 
сейир эди анга

Эсде тутуу

Алтмыш жыл жашагъ-
анды ол бу жер юсюнде. 
Кёпмюдю ол, азмыды? 
Этген ишлеринги санасанг, 
кёп да кёрюне болур, алай 
а алыкъа толмай тургъан 
муратларынгы эсге алсанг 
а, ол бир да азды. Ала уа 
кёп эдиле Мухадинде.

4 бет

ХАЛКЪЛА АРАЛЫ ФОРУМ

КъМР-ни Башчысы Каз-
бек Коков бла Москваны 
мэри Сергей Собянин 
Къабарты-Малкъар Ре-
спубликаны бла Москваны 
Правительстволарыны 
араларында сатыу-алыу-
экономика, илму-техника 
эмда маданият жаны бла 
бирге ишлеуню юсюнден 
келишимге къол салгъан-
дыла, анга кёре 2023-2027 
жылда бардырыллыкъ 
жумушланы да белгиле-
гендиле. 

Бюгюнлюкде аграр-
чылыкъ, туризм, билим 
бериу, маданият, спорт 
жаны бла да бирге ишлеу 
тири барады. Къабарты-
Малкъарны 23 предпри-
ятиясы чыгъаргъан зат-
ларын Москвагъа жибе-

редиле. Жаланда 2022 
жылда  консерва, сют, 
эт, татлы ашарыкъладан, 
суусап сууладан, нартюх 
крахмалдан, алмаладан 
битеу да 5,4 миллиард сом 
багъасы ётдюрюлгенди. 
Къабарты-Малкъардан 
ашарыкъла Россейде бек 
къоркъуусузгъа санала-
дыла, аны себепли алагъа 
сурам уллуду. Тергеулеге 
кёре, аграрчыла чыгъар-
гъан затланы Москвагъа 
жибериу ёсюп барлыкъды. 

Жангы келишим жама-
уат-экономика болумну 
тюрлене барыуу эсге алы-
нып жарашдырылгъанды 
эмда этилген оноуланы 
бютюн тынгылы толтурур-
гъа себеплик этерикди. 
Анда республикада инве-

стиция болумну игиленди-
риуге, уллу инвестицияла-
ны хайырындан производ-
ствону кенгертиуге, жангы 
ишчи жерле къураугъа 
энчи эс бурулады. Туризм 
жаны бла, тири эмда са-
улукъну кючлендирген 
солууну къурау, къыймат-
лы производство жаны 
бла да бирге ишлеуге 
энчи магъана бериледи. 
Дагъыда жаш тёлю по-
литика, маданият, билим 
бериу, саулукъ сакълау, 
инфраструктураны ай-
нытыу жаны бла байлам-
лыкъланы да кенгертирге 
белгиленеди.

КъМР-ни Башчысыны 
бла Правительствосуну 

пресс-службасы.  

Къабарты-Малкъар Республиканы 
къырал саугъалары бла 
саугъалауну юсюнден
Къабарты-Малкъар 

Республиканы Башчысыны
УКАЗЫ

Саулукъ сакълауну айнытыугъа уллу къыйын сал-
гъанлары, бийик профессионал усталыкълары эмда 
кёп жылланы бет жарыкълы уруннганлары ючюн 
сыйлы атла атаргъа:

«Къабарты-Малкъар Республиканы 
сыйлы врачы»

АПШАЦЕВ Ауес Альбертовичге – «Районла аралы 
кёп профильли больница» къырал бюджет саулукъ 
сакълау учрежденияны хирургия бёлюмюню тамата-
сына – хирург врачына

КЪУЛИЙЛАНЫ Аминатха, Ахияны къызына, - 
Къабарты-Малкъар Республиканы Саулукъ сакълау 
министерствосуну «Республикалы клиника больница» 
къырал бюджет саулукъ сакълау учреждениясыны  
1-чи номерли реанимация эмда терк багъыу бёлюмю-
ню таматасына - анестезиолог-реаниматолог врачына

КЯРОВ Суфьян Алисаговичге - Къабарты-Малкъар 
Республиканы Саулукъ сакълау министерствосуну 
«Республикалы клиника больница» къырал бюджет 
саулукъ сакълау учреждениясыны  кюйгенлеге багъ-
ыу бёлюмюню таматасына - травматолог-ортопед 
врачына

ПОЗДНЯКОВА Тамара Ивановнагъа - Къабарты-
Малкъар Республиканы Саулукъ сакълау министер-
ствосуну «Перинатал ара» къырал бюджет саулукъ 
сакълау учреждениясыны баш врачыны акушер-ги-
некология болушлукъ бериу жаны бла орунбасарына

ПХИТИКОВА Бэла Халифовнагъа - Къабарты-
Малкъар Республиканы Саулукъ сакълау министер-
ствосуну «Перинатал ара» къырал бюджет саулукъ 
сакълау учреждениясыны 2-чи номерли гинекология 
бёлюмюню таматасына -  акушер-гинеколог врачына,

«Къабарты-Малкъар Республиканы 
саулукъ сакълаууну сыйлы ишчиси»

ДЗАМИХОВА Хайшат Абдулчеримовнагъа.

Къабарты-Малкъар 
Республиканы Башчысы                       К.КОКОВ

Нальчик шахар, 2023 жылны 14 июну, №58-УГ

Казбек Коков бла Сергей Собянин бирге ишлеуню 
юсюнден келишимге къол салгъандыла

 А.Г.Балкаровха 
«Къабарты-Малкъар Республиканы 

сыйлы врачы» деген ат атауну 
юсюнден

Къабарты-Малкъар 
Республиканы Башчысыны

У К А З Ы
  «Москва шахарны саулукъ сакълау департамен-

тини терк болушлукъ берген Н.В.Склифосовский 
атлы илму-излем институту» саулукъ сакълау къы-
рал бюджет учрежденияны бюйреклени бла аш 
орунну тюбюнде безни кёчюрюу жаны бла илму бё-
люмюню таматасы БАЛКАРОВ Аслан Галиевичге 
кёп жылланы бет жарыкълы уруннганы эмда бийик 
профессионал усталыгъы  ючюн  «Къабарты-Мал-
къар Республиканы сыйлы врачы» деген ат атаргъа.

Къабарты-Малкъар
Республиканы Башчысы                           К.КОКОВ

Нальчик шахар, 2023 жылны 14 июну, №57-УГ

Къабарты-Малкъарны Башчысы Казбек Коков Нальчик 
шахарны Ветеран советини таматасы Абдуллаланы Му-
стафаны 90-жыллыгъы бла алгъышлагъанды.

«Бюгюнлюкде кесини 90-жыллыкъ юбилейин бизни 
хурметли акъсакъалыбыз, Урушну, урунууну, Сауут-

ланнган кючлени эмда право сакълаучу органланы 
ветеранларыны (пенсиячыларыны) Нальчик шахарда 
советини таматасы Абдуллаланы Камалны жашы Му-
стафа белгилейди. 

Мустафа Камалович 30 жылдан артыкъны къыралны 
Сауутланнган кючлеринде Ата журтха къуллукъ этиуге 
жоралагъанды.  Запасгъа чыкъгъандан сора ол, ёз респу-
бликасына къайтып, жууаплы къуллукълада ишлегенди, 
ёсюп келген тёлюню юйретиуге, Къабарты-Малкъарда ве-
теран къымылдауну къуралыууна уллу юлюш къошханды.

Абдуллаланы Мустафаны даражалы къыйынына къы-
рал бийик багъа бергенди. Ол Къызыл Жулдузну ордени, 
«Къабарты-Малкъар Республиканы аллында къыйыны 
ючюн» орден, «Ахшы къуллукъ этгени ючюн» 1-чи, 2-чи 
эмда 3-чю даражалы майдалла, «За воинскую доблесть» 
майдал эм кёп башха белгиле бла саугъаланнганды. 

Битеу жюрегимден Мустафа Камаловични юбилей бла 
алгъышлайма. Саулукъ-эсенлик эм огъурлулукъ тежей-
ме», – деп айтылынады алгъышлауда.

ДЕБЕРИН КЁРЮУ

Къыйынына – бийик багъа

Къабарты-Малкъар 
Республиканы 

Башчысы К.В. Коковну
Медицина ишчини 

кюню бла
А Л ГЪ Ы Ш Л А У У

Хурметли шуёхла! Битеу 
жюрегимден сизни профессионал 
байрамыгъыз бла алгъышлайма!

Бу кюнде биз врачланы, фель-
дшерлени, медсестраланы, кичи 
медицина ишчилени, адамланы 
саулукъларын бла жашауларын 
сакълау къадарлары болгъан 
хар инсанны энчи белгилейбиз. 
Сизни къыйыныгъыз не заманда 
да къайгъырыу, жандауурлукъ 
эм жарсый билиу бла айырмалы 
болгъанды. Сизни бийик били-
мигизни, жюрек жылыуугъузну, 
къайгъыра билиуюгюзню хайыр-
ларындан саусузла тири жаша-
угъа къайтадыла, аны къууанчын 
эм толулугъун сезедиле.

Бет жарыкълы, кесигизни ая-
магъанлай ишлегенигиз, бор-
чугъузгъа, усталыгъыгъызгъа кер-
тилигигиз ючюн ыразылыгъымы 
билдирирге излейме. 

Халкъыбызны жашауун сакълау 
– бек баш къыйматныча – ол бек 
магъаналыды. Республикада сау-
лукъ сакълау системаны айнытыу 
жаны бла тийишли амалла тол-
туруладыла. Миллет проектлени 
эмда целевой программаланы 
чеклеринде бёлюмню ырысхы-
техника мурдору, больницаланы 
бла поликлиникаланы жалчытыу 
эсленирча жангыртылынады, сау-
лукъ сакълауну биринчи звеносун 
игилендириу, медицина ишчилени 
хазырлау эм алагъа билеклик 
этиу жаны бла жумушла тамам-
ланадыла.

Бу бёлюмде этилген эм этиллик 
хар зат да медицина болуш-
лукъну качествосун ёсдюрюуге 
себепликди. Бирлешип, ол борчну 
тамамлауда жетишимли боллугъ-
убузгъа ийнанама.

Сизге саулукъ-эсенлик, ырахат-
лыкъ, огъурлу ишигизни толтуруу-
да жетишимле тежейме. 

Медицина ишчини кюнюне 
аталгъан материалла 9-чу бетде 

басмаланадыла. 

Кёллендириу

Петербург халкъла аралы экономика 
форумда Къабарты-Малкъар Республи-
каны Башчысы Казбек Коков бла Респу-
блика Комини Башчысы Владимир Уйба 
регионланы араларында хар жаны бла 
байламлыкъланы юсюнден келишимге 
къол салгъандыла. КъМР-ни бла Комини 
араларында маданият эм ишчи байлам-
лыкъла 1999 жылда жаратылгъандыла. 
Бюгюннгю документ а эки республиканы 
араларында аланы жангыртыргъа онг 
берликди. 

Келишимге кёре республикаланы 
предприятияларыны бла организаци-
яларыны араларында сатыу-алыу бай-
ламлыкъланы кючлерча тийишли онгла 
къураллыкъдыла, промышленный эмда 
инфраструктура айнытыу жаны бла про-
ектлени хазырлау, ахча бла жалчытыу эм 
жашаугъа кийириу дегенча эки жанына 
да хайырлы бирикдирилген иш барды-
рыллыкъды. 

Республика Коми айныгъан транспорт, 

коммуникация инфраструктурасы, би-
лим бериу, илму эм кадр къолайлыгъы, 
минерал-сырьё эм промышленный 
мурдору болгъан регионду. Владимир 
Уйба агъач чыгъарыу, промышленный 
производствода бийик технологияла 
бёлюмледе бирге ишлеуню онгларыны 
юсюнден айтханды. 

«Республика Коми бла башха-башха 
ызлада байламлыкълагъа сейирибиз 
барды, ол санда регионну промыш-
ленностунда бийик технологиялада, 
къурулушда, агъачны жарашдырыуда. 
Бизге ол магъаналыды: Къабарты-
Малкъарда туризм бёлюм тири ёседи, 
модуль къонакъ юйлени, кемпинглени 
къурулушларын айнытыргъа тийишлиди. 
Къабарты-Малкъарны бальнеология ку-
рортларында саулукъ кючлеу бёлюмде 
да бирлешдирлик ызла табарыгъыбыз-
гъа ишексизме», - деп белгилегенди 
Казбек Коков тюбешиуню чегинде.

Къабарты-Малкъар Республиканы 
Башчысы Казбек Коков Россейни 
Кластерлерини, технопаркларыны 
эм энчи экономика тийрелерини 
айнытыу ассоциациясыны таматасы 
Михаил Лабудин бла ишчи тюбешиу 
бардыргъанды. Аны чегинде Къабар-
ты-Малкъарда женгил эмда радио-
электрон промышленностьну айныт-
хан кластерлени къурау соруула 
сюзюлгендиле.

Алгъын башланнган байламлыкъ-
ланы чегинде регионну 50-ден артыкъ 
промышленный предприятиясыны къо-
лайлыкълары тинтилгенди, бизнес-бир-
лешме бла тюбешиуле къуралгъандыла. 
Ассоциация производстволу байлам-
лыкъланы ачыкъларгъа болушурукъду 
эмда организацияланы ишчилерин юй-
ретирикди.

Кластерлени, технопаркланы эм энчи 
экономика тийрелени айнытыу ассоциа-
ция Россей Федерацияны Экономиканы 
айнытыу министерствосу, Промышлен-
ность эм сатыу-алыу министерствосу 
бла байламлыкъла жюрютген алчы жа-

мауат-ишчи организация болгъаны бел-
гиленнгенди. Ол 2011 жылда къуралып, 
бюгюнлюкде промышленный кластер-
лени, технопаркланы эм энчи экономика 
тийрелени къауумуна кирген 2630 органи-
зация бла кёргюзтюледи. Ассоциацияны 
келечилерини предприятияларында 180 
минг адам ишлейди, бирлешдирилген 
чыгъарылгъан продукцияны ёлчеми уа 
710 миллиард сомдан асламды.

Байламлыкъланы онгларын сюзюуню 
эсебинде Къабарты-Малкъар Республи-
каны Правительствосуну бла Россейни 
Кластерлерини, технопаркларыны эм 
энчи экономика тийрелерини айнытыу 
ассоциацияны араларында келишимге 
къол салыннганды. Документ республи-
када инвестиция эм инновация ишни 
мындан арысында да не жаны бла да 
айнытыугъа мурдор боллукъду, ол санда 
преференциал низамлары болгъан тий-
релени къурауда эм айнытыуда, регионну 
илму-техника ёсюуюнде, промышленный 
кооперация эмда экспорт жаны бла ре-
гионла эм халкъла аралы байламлыкъ-
ларын кючлеуде.

ХАЛКЪЛА АРАЛЫ ФОРУМ

Петербургдагъы халкъла аралы 
форумну кезиуюнде  «Росгеология» 
АО-ну бла  Терекде налмас инстру-
ментле чыгъаргъан заводну ара-
ларында  бирге ишлеуню юсюнден 
келишимге къол салыннганды. Анга 
кёре жерни къазыуну бу заводда 
чыгъарылгъан жангы инструментни 
сынау да бирге бардырыллыкъды. 

Къол салыуну кезиуюнде КъМР-ни 
Башчысы Казбек Коков бла Росгео-
логияны таматасы  Сергей Горьков 
байламлыкъланы онгларын сюзгендиле. 
Ушакъгъа акционер обществону келечи-
лери, КъМР-ни экономиканы айнытыу 
министри Рахайланы Борис, Терекде 
налмас инструментле чыгъаргъан за-
водну баш директору Адальби Тлеужев, 
РФ-ни Президентинде КъМР-ни дайым 
келечиси Ратмир Бекишев да къатыш-
хандыла. 

Эсигизге салайыкъ, мындан эки жыл 
алгъа Петербургдагъы экономика фо-
румда республиканы Правительство-

суну бла Росгеологияны араларында 
жер тюбюндеги байлыкъланы излеуню 
бирге бардырыуну юсюнден келишимге 
къол салыннган эди.  Энди ол жаны 
бла бирге ишлеуню бютюн кенгертирге 
белгиленеди. 

Росгеология Россей Федерацияны бек 
уллу геология холдингине саналады. Аны 
тынгылы производство-техника онглары 
бардыла. Ол 40-дан аслам  предприятия-
ны бирикдиреди. Ала уа Россейни 40-дан 
артыкъ регионунда бла тыш къыраллада 
ишлеп турадыла. Аланы хайырындан  
байлыкълары болгъан 1000-ден артыкъ 
жер ачыкъланнганды. 

Терекде налмас инструментле чыгъар-
гъан завод 1961 жылда ачылгъанды. Бю-
гюнлюкде инструментле жарашдырыу 
жаны бла уллу сынау жыйышдыргъанды. 
Жангы инструмент  сыналып бошалса, 
аны заводда кёп санда чыгъарып баш-
ларыкъдыла, деп билдиргендиле КъМР-
ни Башчысыны бла Правительствосуну 
пресс-службасындан.

Петербургдагъы халкъла аралы 
форумну кезиуюнде  Россей Феде-
рацияны бла Къабарты-Малкъар 
Республиканы экономиканы айнытыу 
министерстволарыны эмда «Чегем 
АГРО» ООО-ну араларында капитал 
салымлагъа кёллендириуню эмда 
аланы къоруулауну юсюнден кели-
шимге къол салыннганды. 

Россейни экономиканы айнытыу ми-
нистри Максим Решетников, келишим, 
къырал болушлукъну амалларындан 
бирича, къыйматлы болгъанын чертип, 
былай дегенди: «Биз Къабарты-Мал-
къарда теплица комплекс бла байламлы 
дагъыда бир келишимге къол салгъанбыз. 
Ол кесине инвестицияланы кёп санда 
тартырыкъды, ал кезиуде 600 ишчи жер 
къураргъа онг берликди, къыралыбызны 
аш-азыкъ жаны бла къоркъуусузлугъуна 
себеплик этерикди.

Келишимлеге къол салыу инвестор бла 
къаты ишлеуню, онгла къурауну, хайырын, 
хатасын да тергеуню излейди. Аны себеп-
ли инвесторну, республиканы Башчысын, 
Къабарты-Малкъарда коллегаларымы да 
алгъышларгъа сюеме. Керти окъуна бек 
уллу иш бардырылгъанды. Бирге ишлеу 

къыйматлы бола баргъанына биз къууана-
быз. Жаланда арт  жарым жылда  биз 1,2 
триллион сомну тутхан 20 проектге къол 
салгъанбыз, дагъыда 20-сы жарашдыры-
ла турадыла. Битеу да  инвестициялары 
2,4 триллион сомну тутхан 50 проектибиз 
барды. Аны айтханым, Правительствону 
Президентни буйругъу бла этген оноула-
ры, Федерация Советде жарашдырыл-
гъан законла бизни адамларыбызгъа 
таплыкъгъа ишлейдиле». 

«Чегем Агро»  теплица комплексни къу-
рулушуну проектин жашауда бардырады. 
Ол хайырланыргъа берилсе, дагъыда 
1 226 ишчи жер къураллыкъды. Аны 
биринчи кесеги быйыл бошалады. Экин-
чисин 2024-2025 жыллада битдирирге 
белгиленеди. 

Къабарты-Малкъарны Башчысы Казбек 
Коков Максим Решетниковха регионнга 
артыкъда магъаналы болгъан инве-
стиция проектлеге тутхучлулукъ этгени 
ючюн жюрек ыразылыгъын билдиргенди. 
Тырныауузда магъаданны къазыу эмда 
жарашдырыу жаны бла проектге уллу 
болушлукъ этилгенин эсгертгенди, деп 
билдиргендиле КъМР-ни Башчысыны бла 
Правительствосуну пресс-службасындан. 

«Оноула жамауатыбызгъа жарарча этиледиле» 

Женгил эмда радиоэлектрон промышленностьну 
айнытыу соруулары сюзюлгендиле

Налмас инструментни сынарыкъдыла

Эки жанына да хайырлы боллукъду

КъМР-ни Башчысы Казбек Коков бла 
Россельхозбанкны правленини тамата-
сы Борис Листов Къабарты-Малкъар 
Республиканы банк бла байламлыкъ-
ларын кючлендирир муратда бирге 
ишлеуню юсюнден келишимге къол 
салгъандыла. Анга кёре экономиканы 
тюрлю-тюрлю бёлюмлеринде инвести-
ция ишни кючлендириуге, эл мюлкню 
терк  айнытырыкъ проектлени жашауда 
бардырыугъа, IT, тау-байыкъландыры-
учу бёлюмге, жашау журтланы къуру-
лушларына, туризмге энчи магъана 
берилликди. 

«Инвестиция проектлени бла про-
граммаланы бирге жарашдырыргъа 
эмда бардырыргъа, предприятиялагъа 
бла энчи предпринимательлеге кре-
дитле бериуню, агропромышленность 
комплексни айнытыуну, ол санда эл 
мюлк продукцияны тышына сатыуну, 
къыралны бла энчи иелени араларында 
байламлыкъланы къурауну мадарларын 
бирге этерге белгиленеди. Келишим 
Къабарты-Малкуъар Республикада 
инвестиция болумну игилендирирге 
себеплик этерик проектлени, федерал 
эмда регион программаланы жашауда 

бардырыргъа себеплик этерикди», – де-
генди Казбек Коков. 

Белгиленнгенича, Россельхозбанкны 
бла Къабарты-Малкъарны араларын-
да къыйматлы байламлыкъла эртте 
къуралгъандыла. Республикада ишин 
бардыргъан 22 жылны ичинде банк 
адамларыбызгъа бла бизнесге 59,6 
миллиард сомгъа кредитле бергенди, 
69 инвестиция проектге ахча бёлгенди, 
ол санда Чегемде теплица комплекде да 
аны юлюшю барды. 

«Регионну экономикасына банк 60 
миллиард сом бёлгенди, аны 70 процен-
ти чакълы бири эл мюлкню айнытыугъа 
берилгенди. Ол да бошдан тюйюлдю, 
АПК – республиканы экономикасын 
алгъа элтген бёлюмледен бириди. Биз 
ахча бла болушхан 69  проектледен 50-си 
Къабарты-Малкъаргъа хайыр келтирип 
ишлейдиле. Энди  «беш къыйматлы 
проектге» себеплик этер муратыбыз 
барды. Бюгюн къол салыннган келишим 
кёп жаны бла бирге ишлеуюбюзню кюч-
лендире барыуну мурдору боллукъду»,- 
дегенди Борис Листов. Аны юсюнден 
КъМР-ни Башчысыны бла Правитель-
ствосуну пресс-службасы билдиргенди. 

Россельхозбанк бла байламлыкъланы кючлендирир муратда

Къабарты-Малкъар Республиканы Башчысы 
Казбек Коков 2022-2023 окъуу жылда школ 
олимпиадалада хорлагъанлагъа премияла бе-
риуню юсюнден указгъа къол салгъанды.

Къабарты-Малкъар Республиканы Башчысыны 
саугъаларын школчуланы битеуроссей олимпиа-
даларыны ахыргъы урумунда хорлагъан ючеулен, 
школчуланы битеуроссей олимпиадаларыны ахыргъы 
урумуну бир призёру, школчуланы битеуроссей олим-
пиадаларыны регион урумунда хорлагъан 42-лен, ана 

тилледен республикалы олимпиадалада хорлагъан 
6-лан эмда битеулю билим берген махкемелени окъ-
уучуларын хазырлагъан 47 педагог аллыкъдыла. 

КъМР-ни Башчысыны премиясыны лауреатларыны 
араларында эм кёп алчыла тыш къыраллы тилле, 
жашау этиуню къоркъуусузлугъуну мурдору, биология, 
химия, технология, физкультура, дагъыда экология, 
тарых, география, математика, информатика, обще-
ствознание, адабият, искусство эм право предметле-
ден болгъандыла.

Эсигизге салайыкъ, республиканы оноучусу Битеу-
россей эм регион школ олимпиадаланы алчыларына 
эм призёрларына, аланы устазларына жыл сайын 
берилген саугъаны 2021 жылда къурагъанды. Пре-
мияла «битеулю билим берген организацияланы 
окъуучуларына бла педагогларына къырал себеплик 
этилирча, окъууда, оюм этиу, чыгъармачылыкъ эмда 
профессионал ишде бийик жетишимлеге кёлленди-
рирча» къуралгъандыла, деп айтылады Указда. 

Школ олимпиадалада хорлагъанлагъа – саугъала

РФ-ни Къырал Думасыны депутаты Виктория 
Родинаны регион ыйыгъы Прохладна районну 
Екатериноградская станицасына ишчи жолоу-
чулугъу бла бошалгъанды. Ол элни башчысы 
Геннадий Садов  эмда  районну администраци-
ясыны келечилери бла бирге  «Единая Россия-
ны» регион жамауат приёмныйинде инсанланы 
къауумуну тилеклерине бла тарыгъыуларына 
тынгылагъанды.

Ол кюн депутат бла тюбеширге келгенле асламы-
сында медицина бла жалчытыуну игилендирирге 
кереклисини юсюнден айтхандыла, маданият ме-
кямланы энчи иеликге бериуню дурус кёрмегендиле. 
Виктория Родина аланы тилеклерин эсге алгъанды.

Андан сора депутат социал объектлени, ол санда 

эл амбулаторияны, Маданият араны бла А.С.Пушкин 
атлы тарых музейни жокълагъанды, «КъМР-де билим 
бериуню айнытыу» къырал программагъа кёре тынгы-
лы ремонт этиле тургъан мектепни халын да кёргенди. 
Мекямны башын, тюбюн да алышындыргъандыла, 
терезелерин, суу, жылыу быргъыларын да жангырт-
хандыла, тыш къабыргъаларын акълагъандыла. 

Школну директору Галина Захарченко мында къыя-
улу сабийлеге да тап онгла къуралгъанларын, жангы 
окъуу жылгъа уа мебель, оборудование да алыны-
рыкъларын билдиргенди. Жангыртылгъан мектепде 
«Точка роста» ара да ишлеп башларыкъды. Битеу 
жумушла тохташдырылгъан болжаллада тындырыл-
лыкъдыла, ала къалай тамамланнганларына дайым 
контроль этилликди. «Партияны халкъ программа-

сыны хар объектинде да алай болургъа керекди»,– 
дегенди парламентарий.

– Къырал программалада бла бюджетледе инсан-
ланы жашау ырахатлыкъларын бла къолайлыкъларын 
жалчытыу бла байламлы жумушла «Единая Россия-
ны» халкъ программасында баш магъаналыгъа сана-
ладыла, – деп эсгертгенди Виктория Родина. 

Арбазла 
айбатландырыладыла 

Бу кюнледе Нальчикде кёп 
фатарлы юйлени арбазларын 
айбатландырыу ишле барады-
ла.  Бюгюнлюкде  Къулийла-
ны Къайсын атлы проспектде 
журтладан бирини тийреси 
игилендириле турады. 

Кёп жылланы ичинде анда  
ремонт этилмегени ючюн арбаз 
иги да тозурагъан эди.  Энди уа  
жангыдан  бордюрла салып, 
кир суу баргъан люкланы жан-
гыртып, машинала сюелирча 
жерлени  жарашдырып  кюре-
шедиле эм  жашиллендириу  
мадарла да этиледиле. Ызы 
бла  асфальт жайып башла-
рыкъдыла.  

Шахарны алминистрация-
сында айтханларыча, быйыл  
сентябрьге дери «Ырахат ша-
хар болум къурау» федерал 
программагъа кёре эм респу-
бликаны жол фондундан  бё-
люннген ахчагъа шахарда жюз 
арбаз  жангыртыллыкъды.   

Тапландырыу ишле дагъыда  
Шогенцуков проспектде, Тарчо-
ков, Мечников орамлада,  Воль-
ный Ауул, Александровка микро-
районлада кёп фатарлы юйлени 
арбазларында барадыла.  

Танг кесек жол 
жангыртыллыкъды 

 Бусагъатда Нальчикде  Си-
миренко орамда тынгылы ре-
монт ишле барадыла. Анга 
эрттеден бери къаралмагъаны 
ючюн, ол  иги да тозурагъан 
эди. Ол себепден мында жа-
шагъанланы тилеклери бла 
къысха заманда  тийишли жу-

мушла башланнгандыла.  Бю-
гюнлюкде жолчула аны  мур-
дорун хазыр этип, жангыдан 
асфальт салып тебирегендиле.   
Объект келир айны орталарына 
хазыр боллукъду. 

Эсге сала айтсакъ,  быйыл 
ара шахарда «Къоркъуусуз эм 
тынгылы  автомобиль жолла» 
миллет проектге кёре, тогъуз 
жол жангыртыллыкъды. Ала 
кёп жылланы ичинде ремонт 
этилмей тозурагъан  магъана-
лы объектледиле.   

– Биз шахар округда эм то-
зурагъан жерлеге эс бурургъа  
кюрешгенбиз. Аны бла чекле-
нип къалмай,  мындан арысын-
да да  ремонт этилирге керек 
участокла айырыллыкъдыла. 
Алыкъа этиллик  жумушла кёп-
дюле. Болсада  тамамланнган 
жумушланы хайыры бла шахар 
айбатлана барады, нальчик-
чилени эм къонакъланыи да 
болумлары игилендириледи-
ле, – дегенди  Нальчик шахар 
округну администрациясыны 
башчысы Таймураз Ахохов. 

Хал тюзеледи

Алгъаракъда  сакъ  жауун-
ланы хатасындан  Акъ-Суу бла 
Нальчик черекле кётюрюлюп, 
танг кесек хата келтиргендиле, 
ол санда Нальчикде суу бла 
жалчытхан жалгъан кёлню 
кирлендиргендиле.  Болум  бла    
республиканы Башчысы Казбек 
Коков, жууаплы ведомство-
ланы келечилери да объектге 
барып шагъырейленнгендиле 
эм къысха заманда Хасания, 
Акъ-Суу элле, Телевышка, До-
линск микрорайонла  ичер суу 
бла жалчытылынырча оноу 
этгендиле.    

Аны бла байламлы Нальчик 
шахар округну  администраци-
ясы, КъМР-ни Къурулуш  эмда 
жашау журт-коммунал мюлк, 
Табийгъат байлыкъла эмда 
экология  министерствола-
ры  бирлешип, ырхы салгъан 
халекликни, бузукълукъланы 
кетерирча  мадар этгендиле.   

Бусагъатда да черек жагъ-
аланы, таза суу сакъланнган  
кёлню тийрелерин эм башха 
жерлени да тазалап эм   кюч-
леп кюрешедиле. 

КУРДАНЛАНЫ Сулейман 
хазырлагъанды. 

Шахар  

Правительствону ишини регла-
ментин тюрлендирирге оноу этил-
генин аны Аппаратыны башчысы 
Аслан Гудов билдиргенди. Аны 
магъанасы, ол айтханнга кёре, 
ишни терклендириргеди. Энди 
Правительствогъа сюзюуге чыгъа-
рыллыкъ бегимлени, актланы, буй-
рукъланы проектлерин кенгешни 
аллында эм азындан юч кюн кеч 
къалмай жиберирге тюшерикди. 
Ары дери уа аны болжалы сегиз 
кюн эди. «Шёндю жыйылыула хар 
ыйыкъ сайын бардырыладыла, 
иш кёпдю, аны себепли бу оноуну 
къыйматы да иги боллукъду», – де-
генди Аслан Феликсович.

КъМР-ни эмда Москва шахарны 
Правительстволарыны арасында 
этиллик келишимни проектин 
экономиканы айнытыу министрни 
орунбасары Хусен Тимижев туура 
этгенди. Сёз анда Россей Феде-
рацияда авиация системаланы 
айнытыуну юсюнден барады. Ке-
лишимни хайырындан «Пилоту 
болмагъан авиация системаланы 
федерал арасы» АНО регионда 
учуу-сынам системаны айнытыу 
жумушланы тамамларыкъды.

Кёк отлукъ бла ишлеген обору-
дованияны орнатыргъа эмда газ 
ызлагъа къошулуу жумушланы 
тамамларгъа деп гражданланы 
талай къауумларына субсидияла 
бериу жорукълагъа тюрлениуле 

кийирилгендиле. Промышлен-
ность, энергетика эм сатыу-алыу 
министр Шамиль Ахубеков бил-
диргенича, энди ол жумушла 
женгилирек тамамланырыкъдыла. 
Аны толтуруу бла кюрешген орган 
эмда гражданин келишим этерге 
керек тюйюлдюле.

Министр дагъыда бизни респу-
бликада гипсдан абериле чыгъ-
арыучу заводну жангыдан ачар-
гъа себеплик этген ишчи къауум 
къураллыгъын билдиргенди. Сёз 
мында «Каббалкгипс» предприяти-
яны юсюнден барады. Ол банкрот 
болгъанындан сора, аны ишин 2018 
жылда тыяргъа тюшгенин эсге 
салгъанды Ахубеков. Андан бери 
ары инвестор излеп тургъанды-
ла. Кёп болмай а, бир ай чакълы 
мындан алгъа, бир компания аны 
мюлкюн сатып алгъанды. Жууукъ 
кезиуде ол аны жангыдан къурал-
гъан предприятиягъа берликди. 
Алай бла быйыл биринчи августха 
дери завод лицензия аллыкъды 
эмда оборудованиясын ишге ха-
зырлап тебирерикди. Сентябрьде 
уа продукциясын чыгъарып баш-
ларыкъды. Саулай айтханда, анга 
жиберилген инвестицияланы ёлче-
ми бир миллиард сомдан артыкъ 
боладыла.

Бу айны ал кюнлеринде Нальчик 
суу къутуруп, аны хатасындан «Го-
ловной» объект тапсыз болгъанды. 

Ол а шахарны эмда тёгерекде 
эллени суу бла жалчытады. Аны 
тазаларгъа эмда ишде хайырла-
нылгъан затлагъа кёп къалмай он 
миллион сом керекди. Къурулуш 
эмда жашау журт-коммунал мюлк 
министр Алим Бербеков айтханнга 
кёре, ахча Правительствону ре-
зерв фондундан министерствогъа 
бёлюнюрюкдю, ол а аны шахар 
округга берликди.

Алим Хазешевич энтта да бир 
бегимни проектин туура этгенди. 
Анда гражданланы тозурагъан 
жашау журтладан кёчюрюу жаны 
бла республикалы программагъа 
тюрлениуле кийириуню юсюнден 
айтылады. Министр билдирге-
нича, тийрелени айнытыу Фонд 
быйыл Къабарты-Малкъаргъа 
192,8 миллион сом бёлюрге оноу 
этгенди. Республика уа кесинден 
84 миллион сом къошарыкъды. 
Алай бла келир жылны ахырына 
дери 175 фатарда жашагъан 486 
адамны жангы жашау журтлагъа 
кёчюрюрге къолдан келликди. 
Программаны бу жолгъу кесегине 
Нальчик эмда Майский шахарла, 
Октябрьское эмда Учебное элле 
киргендиле.

Транспорт эмда жол мюлк ми-
нистр Аслан Дышеков республи-
каны бюджетинден муниципали-
тетлеге беш миллион сом жибе-
риллигин билдиргенди. Ахча алада 
жол фондлагъа барлыкъды. Энтта 
да 3,2 миллион сом а, экономикада 
энчи жумушлагъа къоратыллыкъ-
ды. Аны юсюнден да Аслан Заур-
бекович къысха айтханды.    

УЛБАШЛАНЫ Мурат.

Инсанланы къаууму бла тюбешгенди, 
аланы тилеклерине тынгылагъанды

Быйыл биринчи сентябрьден 
башлап, Россейде товарланы энтта 
да талай тюрлюлерине энчи белги-
ле салып башларыкъдыла. Ала ма 
быладыла: медицинада изленнген 
затла, сабийлеге жарашдырыл-
гъан суула, жемишледен этилген 
эмда татлы суула, коляска-шинти-
кле, ашха къошуучу (биологиялы) 
хайырлы затла, антисептикле. Аны 
юсюнден КъМР-ни Промышлен-
ность эм сатыу-алыу министер-
ствосундан билдиргендиле.

Бу ишни тынгылы тамамларча, 
тийишли оборудование эмда 
башха затла бардыла, дегенди 
РФ-ни промышленность эм са-
тыу-алыу министрини орунбаса-
ры Екатерина Приезжева.

Медицинада изленнген абери-
леге белги салыуну хайырындан 
рынок жалгъан товарладан таза 
боллукъду. Дагъыда бюджет ах-
чагъа сатып алыннган быллай 

продукция бла больницаланы 
эмда льготалагъа тийишли бол-
гъан гражданланы жалчытыугъа 
контроль кючленирикди.

Федерал министерствода айт-
ханларына кёре, сабийлеге жа-
раулу сууланы чыгъарыу бла 27 
компания кюрешеди. Бюгюнлюкге 
ала бары да быллай белги салыу 
системагъа эсепге тургъандыла.

 Жемиш эмда татлы суулагъа 
белги салыуну оноуун Правитель-
ство этгенди. Быллай продукцияны 
чыгъаргъанда, гара суула, сют 
эмда сыра продукция жарашды-
рыудача, аллай орунла хайырла-
ныладыла асламысында. Аланы 
этгенле уа сагъынылгъан систе-
магъа ары дери да кире эдиле.

Биология жаны бла хайырлы 
къошакъланы (БАД) белги салыу 
системагъа кийирирге Роспо-
требнадзор чакъыргъанды. Аны 
хайырындан быллай продукцияны 

сатыу-алыу къалай баргъанын 
толуракъ билирге, жалгъан тюр-
люлерин жарашдырыуну тыяргъа 
да боллукъду.

Антисептиклени оноуу бизнес 
бла кюрешгенледен чыкъгъанды. 
Ала да жалгъан продукциягъа чек 
салыргъа умутда этгендиле аны.

Коляска-шинтикле уа социал 
жаны бла магъаналы продукци-
ягъа саналадыла, аны себепли 
къырал анга бютюнда уллу эс 
бурады.

«Керти белги» амал кийирил-
генли бир ненча жыл болады. Бю-
гюнлюкде анда товарланы къадар 
тюрлюсю барды. Аны хайырындан 
жалгъан продукцияны сатыугъа 
чек салыргъа, сатыу-алыу къа-
лай баргъанын толуракъ билирге 
болады.

ОМАРЛАНЫ Мурат 
хазырлагъанды.

Республиканы Правительствосуну Председатели Мусукла-
ны Алий бардыргъан кенгешде адамланы тозурагъан жа-
шау журтладан кёчюрюуню, гипс чыгъаргъан заводну ишин 
жангыдан къурауну, газ ызлагъа къошулургъа умут этгенлени 
субсидияла бла онгдурууну юслеринден айтылгъанды, башха 
жумушла да сюзюлгендиле.

Жангычылыкъ

Жемиш суулагъа да – энчи белгиле

Биз, аны таныгъанла, сакъла-
май тургъанлай алышханды 

ол жарыкъ дуниясын 2021 жылны 
январь айында. Алтмыш жыл 
жашагъанды ол бу жер юсюнде. 
Кёпмюдю ол, азмыды? Этген иш-
леринги санасанг, кёп да кёрюне 
болур, алай а алыкъа толмай тур-
гъан муратларынгы эсге алсанг а, 
ол бир да азды. Ала уа кёп эдиле 
Мухадинде. 

Ол 1960 жылда Хасанияда ту-
угъанды. Аны атасы Попоу бла 
анасы Ажоланы Шамка, белгили 
эм махтаулу устаз, эсли сабий-
ликлери туугъан жерден узакъда 
ётген адамла, малкъар халкъ ата 
журтуна къайтхандан сора юй-
леннгендиле. Артда алагъа тёрт 
жаш туугъанды: Мухадин, Мура-
дин, Ибрагим, Рашид. Барысы 
да, билим, усталыкъ алып, бирер 
жерде уруннгандыла. 

Хасанияда школну тауусханлай, 
Мухадин  Къабарты-Малкъар къы-
рал унивеситетни инженер-техника 
факультетини промышленный эм 
граждан къурулуш бёлюмюнде 
окъугъанды. Жаш къурулушчу 
инженер урунуу жолун 1982 жылда 
темир-бетон чыгъаргъан заводда 
башлагъанды. Алай а аны иши, 
жашауу да аны бла чекленмеген-
диле. 

Мухадин, бек биринчиден, 
халкъны ауузунда бичакъ устача 
белгилиди. Ол «Россейни халкъ 
устасы» деген даражагъа тийишли 
болгъанды. Кёп фестивальлада, 
кёрмючледе аны ишлери айырма-

лы болгъандыла, игиге саналгъан-
дыла. Аны бир саугъасын Къа-
рачайда Бал чучхурладан кесим 
келтирген эдим бери, Нальчикге. 

Бир сейирим, ма ол кёрмючле-
де, бичакъны къолуна алгъанлай, 
Мухадин ол ненча къатлы темир-
ден, къалай, не амал бла этилге-
нин айтып къоя эди. 

Тетууланы Хадис къурагъан 
«Нарт оюнла», «Алтын къол» 

фестивальлагъа ол хар заманда 
къатышханды. Бирде уа ары кел-
генле тилеп, бу халкъ усталыгъы-
бызны юсюнден сейир хапар айт-
хан эди сабийлеге, таматалагъа 
да, аны малкъар халкъны тарыхы 
бла байлап. Ол таулу бичакъны 
ненча тюрлюсю болгъанын, бизни 
ата-бабаларыбыз аны къайсын, 
къаллай тюрлюсюн  не заманда 
хайырланнганларын, ол сайлауну 
сылтауун да аламат ангылашым-
лы айтхан эди, кеси бичакъларын 
юлгюге келтирип. Ала уа: бичакъ, 
уллу бичакъ, кезлик бичакъ, малчы 
бичакъ, жюлгюч, къама, сууурул-
гъан бичакъ, къынгыр бичакъ, 
жоннган бичакъ, халгер, жыргъыч, 
сарыкъулакъ, жилянкъап, юнгюч 

…  Саплары да алай – жур мюй-
юзден, улакъ аякъдан, накъышлы 
темирден, пил эм башха сюекле-
ден, къарагъачдан... Тамгъалары 
да алай сейирлик. Къайсын алсанг 
да къолунга, эрттеледен, кетген 
ёмюрледен сагъыш этдиредиле. 
Андады, баям, аланы магъанала-
ры, тинлери, хазналыкълары да.

Алда таулу бичакъ къарачай-
малкъар миллетни ёмюрлени 

теренинден келген сауутларындан 
бири болгъанын айта, биз ол уста-
лыгъыбызны тас этер чекге жетип 
тургъаныбызны белгилеп, жарсы-
учу эди Мухадин. Артда уа, жыл-
дан-жылгъа бичакъчыланы сан-
лары ёсюп баргъанын кёргенинде, 
къууана эди. Ол: «Бюгюнлюкде 
бизни сауутларыбызны, бютюнда 
бичакъны, Шимал Кавказда угъай, 
битеу дунияда да биледиле, – дей 
эди ёхтемлик бла. –  Не ишге, 
не жумушха сюелгенинге кёре, 
сайлай билсенг, ол къолгъа тап 
жарашады, аны ючюн а кёпле 
аны сюйюп аладыла. Ол дунияда 
бек иги бичакъладан бириди». Ма 
алай къууана биле эди ол халкъы 
бла байламлы болгъан шартлагъа. 

Таулу бичакъны юсюнден жазгъан 
ишлеринде да барды ол ёхтемлик.

Бирде алай соргъан эдим Му-
хадинден: «Къайдан чыкъгъанды, 
къайдан келгенди санга бу уста-
лыкъгъа итиниу, халкъыбызны 
сауутларын тинтиу, аланы ишлерге 
илхам да?» – деп.

Ол заманда Мухадин манга: 
«Сен таулу эр киши сабий 

бичакъны къолуна алса, анга 
къаллай сезим бла къарагъанын 
кёргенмисе? Ол аны къанында 
тургъан эсинденди. Бичакъ, жа-
шауда жюрютюлгенинден сора 
да, терен магъананы тутады хал-
къыбызны тарых эсинде. Аны, ари-
улугъу бла бирге, адамны сезимин 
ёхтем этген бир тасха кючю барды. 
Бютюнда ол сезимни кетген ёмюр-
ле бла байламлы болгъанын эсге 
алсанг. Тауда ёсген малкъарлыла, 
къарачайлыла бичакъгъа сансыз 
къараяллыкъ тюйюлдюле. Ала-
ны барысы да, ол ишге кеслери 
уста болмагъанла иш да, бичакъ 
этиуню тасхаларындан бир ке-
сек хапарлыдыла, аппаладан, 

къарт аталадан эшитип. Кертиди, 
бусагъатда бичагъынг сынса, 
жарсыу жокъду, бардынг да ал-
дынг тюкенден башхасын. Эртте 
заманлада уа бичакъ, къама бек 
багъалы затла болгъандыла. Ала-
ны этген темирчилени да сыйлары 
бийик эди. Ата-бабаларыбыз керти 
бичакъны багъасын бугъа бла 
окъуна тергегендиле. Ол буруннгу 
тарыхыбызны, бюгюннгю кюн бла 
байламлы этеди. Ма андан тарт-
ханды кесине мени бу усталыкъ». 

Алай болур. Дебетни ызы бла 
баргъан тынч тюйюл эсе да, 

темирни кесине тынгылата, аны 
желимча жумушакъ этип, аламат 
таулу бичакъла, къамала, башха 
ариу, тынгылы затла этиучю эди 
Мухадин.

Ма алай къарачай-малкъар 
усталаны бичакъ усталыкъларын 
кенг жайыугъа юлюш къошхан 
къарындашыбыз эди Къарча улу. 
Андан сора да, аны бла байламлы 
да дерге боллукъду, Мухадинни 
бир сюймеклиги болгъанды. Ол 
да неди десенг – тарых, бизни 
эрттегили маданиятыбыз, адабия-
тыбыз. Аллай китапланы электрон 
тюрлюлери аны саугъасыдыла 
манга. Ол кёп билгенди. Не тюрлю 
сорууунга да бар эди жууабы. Сей-
ир ушакъ нёгер эди, ауазы эсингде 
тургъан. 

Ким биледи, анда, кесича, эр 
киши ишле бла кюрешгенлеге – 
къурулушчу, бичакъчы усталагъа 
тюбеп, сюйген къарачай-малкъар 
миллетини махтаулу жолларына 
ёхтемлене, тамблагъы кюнюне 
къайгъыра, жумушакъ ёню бла 
ариу хапар айта болур.

Бетни басмагъа  МУСУКАЛАНЫ 
Сакинат хазырлагъанды.

САФАР-АЛИЙ
Жашла юйге Россейден чакъы-

рылгъан оруслу устазланы къол-
ларында билим алгъандыла. Са-
фар-Алий, таматасы, 1858 жылда 
туугъанды. Быйыл ол туугъанлы 
165 жыл болады. Ол  Владикавказ-
да реальный училищеде окъугъ-
анды. Анда тау интеллигенцияны 
белгили адамлары бла танышып, 
аланы асламы бла шуёхлукъ жю-
рютюп тургъанды. Ол кезиуде 
окъуна ол халкъ жырланы жыйып 
башлагъанды. 1881 жылда уа орус 
тилге кёчюрюлюп, ал сёзюн да 
кеси жазып, «Сборник материа-
лов для описания местностей и 
племён Кавказа» атлы журналны 
биринчи номеринде къарачай-
малкъар нарт эпосну кесегин 
басмалагъанды. Ары Ёрюзмекни, 
Сосурукъну, Рачыкъауну, Къара-
шауайны юсюнден таурух жырла 
киргендиле. 

Флоренс Грове, ингилизли 
жолоучу, 1874 жылда Минги та-
угъа чыгъаргъа деп келген эди 
бери. Сафар-Алийни юсюнден 
ол былай жазгъанды артда: «Биз 
баргъан элде (Орусбийлада) 
15-16-жыллыкъ келбетли жашха 
тюбегенбиз – ол Исмайылны та-
мата жашы эди. «Сударь, – деген-
ди ол Индиядан келген нёгерим 
Мургъа, – атам мында болса, 
къонакъ сыйыгъызны кёрюп, сиз-
ни Учкуланнга дери ашырыр эди». 
Жашчыкъ орус школда окъуйду. 
Кийиннгени, кесин жюрютгени 
бла да оруслулагъа ушаса да, 
анда миллет энчиликни бек ала-
мат къылыкъ хунери барды…»

Россей алимле Всеволод Мил-
лер бла Максим Ковалевский да 
Сафар-Алийни юсюнден былай 
жазадыла: «Урусбийланы Сафар-
Алий орус харфланы юлгюлеринде 
ана тилинде харфлыкъ жарашды-
ра турады… Владикавказдан чыгъ-
ып, жолоучулугъубузну башлагъан-
да, жол нёгерибиз Орусбийланы 
Сафар-Алий болгъанды. Аны битеу 
элледе жууукълары, аталыкълары, 
къонакъбайлары болгъаны себеп-

ли, къыйналмагъанбыз…»
1887 жылда Сафар-Алий Кърым-

да терекле ёсдюрюуде сынауун бо-
шагъандан сора, аны Гродненский 
округда Воздвиженская слобо-
дагъа, ызы бла Кострома губерни-
ягъа, артда уа Ярослав губернияда 
Угличге ийгендиле. Ол жерледе 
Орусбий улу надворный советник 
чын алгъанды, даражалы орден 
бла саугъаланнганды.

НАУРУЗ 
Сафар-Алийни къарындашы На-

уруз 1863 жылда туугъанды. Быйыл 
ол дуниягъа жаратылгъанлы 160 
жыл болады. Ол да Владикавказда 
реальный училищеде окъугъанды. 
Аны бошаргъа, 1885 жылда, Бахсан 
ауузуна орус алим, тарыхчы, юрист 
Максим Ковалевский бла фолькло-
рист, этнограф, археолог Всеволод  
Миллер келгендиле. Сафар-Алий 
бла Науруз аланы жыйынларын та-
ула бла Малкъардан Сванетиягъа 
ётдюргендиле. 

1888 жылда аталары Исмайыл 
ауушханда, Бахсан эл старшинагъа 
25-жыллыкъ Наурузну айыргъан-
ды. Ол Бахсан ауузуна элтген уллу 
жолну ишлетгенди, кёпюрле сал-
гъанды, бери сансыз келген альпи-
нистлеге, алимлеге, художниклеге 
болушуп тургъанды. 1895 жылда 
швиц къумалы ийнеклени келти-
рип жайгъанды, Бахсан ауузунда 
болмагъан кёгетлени ёсдюрюуге 
эс бургъанды, къарачай атланы 
ёсдюргени ючюн 1910 жылда 
Прохладнада баргъан кёрмючде 
кюмюш майдалгъа тийишли бол-
гъанды.

Бийик къуллугъуна, сансыз жу-
мушларына да къарамай, Науруз 
халкъыбызны кёлден чыгъармачы-
лыгъына, этнографиясына да энчи 
эс бургъанды, сёз, жыр, тепсеу 
байлыгъыбызны тинтгенди, бас-
магъа хазырлагъанды. Ол ишле 
«Терк областьны Нальчик округуну 
тау татарлыларыны (таулуланы) 
поэмалары, таурухлары, жырлары, 

жомакълары эм нарт сёзлери» 
деген ат бла 1904 жылда басма-
лагъандыла. Ары «Къаншаубийни» 
Гошаях къурагъан жыры, «Къай-
сынла», «Долай», «Уучуну жыры», 
«Дауум бийче», «Сюймеклик», 
«Той алгъышла», «Бахсанукъ» 
деген эм башха жырла киргендиле.

Орусбийланы Наурузну бла Са-
фар-Алийни юсюнден П. Остряков 
«Къарачай-малкъар нарт таурухла» 
китабыны ал сёзюнде былай жаза-
ды: «Алагъа халкъларыны поэзия 
эсгертмелери бек багъалыдыла. 
Ол сыйлы жырланы, орус тилде 
окъуна, сакълар адам табылмаз 
деп ала бек жарсыйдыла... Къаллай 
уллу фантазия, къаллай табийгъат 
суратлаула, бийик затла бардыла! 
Поэзия энчилигинден сора да, бу 
таурухлагъа кёре халкъны дин, тин 
бийиклерин, харкюнлюк жашауун, 
къалыубаладан бери тарыхын 
билирге боллукъду. Нек десенг, 
жашауда эсде къаллыкъ не зат, 
не адам болуп, къайсы халкъны 

да кеслерини Гомерлери анга жыр 
такъмай къоймагъанды. Аны жыры 
уа тукъумдан-тукъумгъа ётгенди…» 

Геолог В. Дубянский «К портрету 
князя Науруза Исмаиловича Урус-
биева» деген статьясында былай 
айтады: «Шимал Кавказда Орус-
бийланы тукъумларыча тукъум, 
сёзсюз, азды. Аланы хапарлары 
тауладан, Россейден да узакъ-
гъа жайылгъанды. Биз Кавказны, 
Минги тауну юслеринден дуниясын 
алышхан таубий Исмайылны, аны 
жашы Наурузну атлары ыразылыкъ 
бла сагъынылмагъан не кесибизде, 
не тыш къыраллы – ингилиз, ита-
льян, немис, француз – адабиятда 
бир да билмейбиз. Ала Орта Кав-
казны тюз да жюрегине тюшген 
алимлеге бла жолоучулагъа не за-
манда да жарыкъ къонакъбайлыкъ 
этедиле».

С. Танеев П. Чайковскийге былай 
жаза эди: «Науруз бек къууаны-
рыкъды, сен биргеме барсанг. Юч 
жыл мындан алгъа мен аны «Оне-
гиннге» къараргъа элтген эдим. 
Ол жашауунда операны биринчи 
кёргени эди. Музыка, декорация, 
оркестр, жырла аны бек сейир-
синдиргендиле, ол аланы энтта да 
эсгергенлей турады. Мен жолгъа 
августда чыгъарыкъма. Сагъыш 
эт да, тебире».

1911 жылда алагъа Сергей Миро-
нович Киров да келген эди. Науруз 
аны таулуланы юйлерине кийирип, 
анга аланы жашау болумларын кёр-
гюзтгенди, ала нёгерлери Къалабе-
кланы Солтан-Хамид, Моллаланы 
Исхакъ бла бу халны тюзетиуню 
юсюнден сёлешгендиле, тау элледе 
жер къытлыкъны сюзгендиле.

Болсада, революциягъа къажау-
ду деп, аланы чёпге салгъандыла. 
Экиге айланнган къарындашы 
Ибрагимни тутуп, ёлтюргенден 
сора, Науруз, анга Нальчикден 
келген къагъытны окъуп, кеси кесин 
ёлтюргенди дейдиле. Баям, ол 1928 
жылда эди.

Бу эки къарындашны жашаулары 
къысха эсе да, алай магъаналы 
болгъандыла. 

Жашау не жаны бла да сейир эди анга
Жашай баргъанда, адам жангы нёгерле, жангы шуёхла да та-

бады, алай а, жарсыугъа, кёзден кетгенле да боладыла. Жазыу 
жерде угъай, кёкде этилгени белгилиди. Мында уа, жюрекде 
десенг, тюз болур, аланы ызлары къалады. Ала эсгериулерин-
ги бир тасхалы кюн таякъчыкълача жарытадыла. Экиге бёлю-
неди жашау, бири – бу ётюрюк дуния, бирси уа – керти дуния. 
Анда, анда да бардыла сени жашауунгу магъанадан толтур-
гъанла, аны бир кесеги болуп къалгъанла ёмюрге. Бизни аллай 
къарындашларыбыздан бири Къарчаланы Мухадин эди. 

Тарых

Халкъ чыгъармаланы сакълаугъа
Онтогъузунчу ёмюрню экинчи 

жарымында узакъ жерледен, 
тыш къыралладан окъуна, 
Малкъаргъа келген къонакъла-
ны асламысы Бахсан ауузунда 
Орусбийланы Исмайылны 
журтунда тохтагъандыла. Исмай-
ылла бу тукъумда бир ненчады-
ла. Бу Исмайыл Мырзакъулну 
жашы эди. Аны аты Кавказны 
юсюнден жазгъан жолоучуланы, 
алимлени, къаячыланы да эсге-
риу ишлеринде сагъынылады. 
Исмайылны эки жашы болгъан-
ды: Сафар-Алий бла Науруз.

юлюш къошханла

Орусбийланы Науруз.

Сюелген Сафар-Алий, къарындашы  
Науруз эмда  Кърымшаухалланы экиге 
айланнган эгечи бла.

Ариу тау эллерибизде да эллилерини 

аллында харкюнлюк ишлерин бет 
жарыкълы толтура, иш кёллюлюкле-
ри, адамлыкълары  бла да кеслерине 
илешдире, биреуден керексиз махтау 
излемей, жаланда бу мени усталыгъым-
ды, аны уа айыпсыз этерге тийишлиме 
деген акъыл бла уруннганларыбызны 
барлыгъы бизни да кёлюбюзню кётюре-
ди. Мечукъаланы Лариса да аллайлары-
быздан бириди.

Бюгюнлюкде ол Лашкутаны эл амбу-
латориясыны фельдшериди. Мында кёп 
къалмай отуз жылны  ишлеп келеди. 
Ары дери уа анга Нальчикни медици-
на училищесин къызыл диплом бла 
бошагъанындан сора, распределение 
амал бла Быллымда беш жылны, ызы 
бла уа Жанхотияны амбулаториясында 
урунуругъа тюшгенди. Ол отуз тёрт окъ-
уучуну арасында айырмалы дипломгъа 
тиийишлиге саналгъан жетеуленни 
арасында болгъаны уа, аны жаланда 
кесин угъай, ата-анасын, окъутханла-
рын да къууандыргъанды. КъМКъУ-гъа 
кирип, билимин андан ары ёсдюрюрге 
сюйген эсе да, къадар башха тюрлю 
оноу этгенди.

Лариса Лашкутада атасы Мамайланы 
Ахматны бла анасы Менлижанны 

уллу юйюрлеринде, ала уа тёрт сабий 
болгъандыла, бир бирге намысха, 
хурметге да юйрене  ёсгенди. Баям, 
медицинагъа сюймеклиги уа анга ын-
насы Мариямдан келген болур. Огъурлу 
тиширыу жаралары болгъанлагъа, ирин 
къыйнагъанлагъа дарман эте билгенди. 
Жаланда адамлагъа угъай, бу жаны бла 
эллилени малларында да къарар зат 
болса, билген амалын аямагъанды. Аны 
халаллыгъын а ала бюгюн да эслеринде 
тутуп, ыразылыкъ бла эсгередиле.

Эм биринчи ишлеп башлагъан кезиу-
лерин эсгере, Лариса Ахматовна Элбрус 
районну ара больницасыны баш врачы 
Байдаланы Ахмат Батталовични, Был-
лымда амбулаторияны врачы Этезланы 
Алий Хажбекировични ишни эбине тю-
шюндюргенлерини, хар затха эс буруп 
юйретгенлерини юслеринден айтады. 
Бюгюнлюкде уа сагъынылгъан больни-

цагъа Тилланы Хабибуллах таматалыкъ 
этгенин эсгерте, элледе амбулаторияла-
да иш тап къуралырча къолундан келген-
ни этгенин чертеди. Заманында дарман, 
бензин, хар бирси керекле табылгъанлай 
тургъанларына къууанады. Терк болуш-
лукъ берген машинаны барлыгъыны 

къаллай бирге дери себеплик болгъанын 
ангылатады. Коронавирусну кезиуюнде 
Хабибуллах Илиясович ауруугъа къажау 
кюрешгенлери ючюн саулукъ сакълауда 
уруннганлагъа эс бургъанлай, кёллерин 
кётюргенлей тургъаны ючюн да ыспас 
этеди.

Пандемияны кезиуюнде Мечукъала-
ны келинлери къалай ишлегенин а 

аны эллилери бизге, редакциягъа да, 
билдирген эдиле. Эсигизге салайыкъ, 
ала къараргъа тийишли тизмеде уа 750 
адам барды. Лариса Ахматовна кечеди, 
кюндю демей, билген амалын-мада-

рын аямай, саусузланы къатларындан 
кетмей къарагъанды. Кеси да бу ауруу-
дан эки кере къайтып къыйналгъанды. 
Болсада ол эм алгъа эллилери ючюн 
жарсыгъанды, ала манга ышанып тур-
гъанда, не да этип, аланы инжилгенле-
рин селейтирге, жанларын сакълап къа-

лыргъа мадарланы этгенлей турургъа 
керекме дегенлей ишлегенди. Аны ючюн 
а аланы жанындан хурмет, намыс-сый 
да тапханды.

– Биз ол кезиуде къалай ишлегени-
бизни унутхан къыйынды. Фронтдача 
ишлегенбиз  десек да, къыйынды ангы-
латыргъа. Аскер хазырлыкъдача, тюз да 
ма алай тургъанбыз энди ким чакъыра-
ды деп. Бизге бу кезиуде уллу болушлукъ 
этип тургъан тиширыуну, Чеченланы 
Фатима Тахировнаны сагъынмай бол-
майма. Ол Бедикни амбулаториясында 
ишлейди. Анга барыбыз да ыразыбыз, 

себеплик этгенлей  тургъаны ючюн сау 
болсун,–дейди ушакъ нёгерим.

Коронавирусха къажау сюелгени ючюн 
Лариса Ахматовна КъМР-ни жюзжыл-
лыгъыны юбилей майдалы, Элбрус рай-
он больницаны бла администрацияны 
грамоталары, ыспас къагъытлары бла 
да саугъаланнганды. Алай эсе да, анга 
эм уллу саугъа аны къатында жашагъан, 
билген, кесини ёз юйюрюнде адамла-
рынча багъалагъан эллилерини жюрек 
ыразылыкъларыды, ариу сёзлериди. 

Усталыкъ атламларыны биринчи ке-
зиуюнде уа юйде туууп къалыргъа 

тюшген къагъанакъчыкълагъа аналыкъ 
да этген эди. Врачла жетгинчи хар нени 
да тынгылы эталгъанына, ол сабийле 
бюгюнлюкде ёсюп, энди кеслери да 
юйюрлю-юйдегили болгъанларына 
къууанады. «Медицина айный барады 
дей эсек да, бу усталыкъны сайлагъ-
анны боюнундагъы жюгю уа  ауурлай 
къалады – ол адамны жашауу ючюн 
жууаплылыкъды. Сен къаллай дарман 
бергенинге, не амалны кимге, къалай 
хайырланнганынга да уллу сакълыкъда 
болгъанлай турургъа борчлуса»,– деп 
ангылатады.

Лариса Ахматовнаны юйюр насыбы 
да тутханды. Баш иеси Исмайыл бла 
бир классда окъугъандыла. Эки жашны 
ариу къылыкълыла этип ёсдюргендиле, 
билим да алдыргъандыла. Бюгюнлюкде 
Азамат бла Айсейир бирер жерде бет 
жарыкълы болуп урунадыла.

Огъурлу тиширыу а юйюр насыбы 
ючюн къайын ата-анасына ыра-

зылыгъын айта, алагъа ариу жаннетни 
тилейди. Таллюу бла Фатимат а сегиз 
сабий ёсдюргендиле. Аланы барысын да 
иш юсюнде чыныгъыулукъда, уллугъа-
гитчеге да хурметде, жандауурлукъда 
юйрете, юйюрлерине сакъ болурларына 
да тюшюндюргендиле.

Лариса Ахматовна да аланы бир ариу 
сёзлерин, халал ниетлерин да унутмай-
ды. Ёз анасы Менлижанны уа къатында 
барлыгъына къадарына шукур эте, аны 
кесине эм уллу насыпха санайды.

МОКЪАЛАНЫ Зухура.

БОЛУШЛУКЪ ИЗЛЕНЕДИ
Вебинарда чертилгенди: сабий 

садда, школда сабийни окъутур-
гъа юйретирле деп, тынчайып 
къалыргъа жарамайды. Атала 
-анала, ыннала-аппала да ариу 
суратлары бла китапла сатып 
алып, сабийчикге окъургъа бор-
члудула. Театрдача, хар жигитни 
бир ауаз бла окъуп, баланы 
сейирсиндирирге керекди. Уллу 
жомакъны экиге бёлсегиз, экин-
чи кюн не заманда окъурукъдула 
манга китапны деп, сабий сакъ-
лап турлукъду. 

Китап окъургъа юйреннген 
сабийни тили байды, ол артда 
адамла бла терк келишеди, 
кеси да ёхтем, батыр, кесине 
базыннган инсан болгъаны кёзге 
урунады. Окъумагъанны тил бай-
лыгъы болмагъаны себепли, ол 
не зат сюйгенин окъуна тынгылы 
ангылаталмайды, шуёхлукъ да 
жюрюталмайды, аны хатасындан 
а жангызлыкъны къапханына 
тюшеди. 

БЕРИРГЕМИ, УГЪАЙМЫ?
Бир-бир ата-анала сабийге хар 

окъугъан жомагъы, хапары ючюн  
ахча бередиле неда паркга, ки-
ногъа  элтедиле. Специалистле 
вебинарда айтханнга кёре, ол 

терсди. Окъууда хар атламы 
ючюн ахча тёлеп тураллыкъ 
тюйюлсюз. Китапха сюймеклик 
керекди! Кёп къыраллада алим-
ле тинтиуле бардыргъандыла: 
ахча тёленип этилген зат терк 
эрикдирип къояды. Кеси ыразы-
лыгъы бла сюйюп тамамланн-
ган жумуш а эрикдирмейди. 
Сёз ючюн, студентлеге  сюйюп 
ойнагъан оюнлары ючюн ахча 
тёлеп башлагъанда, ала оюннга 
суууп къалгъандыла. Адамны 
мыйысы бек сейир ишлейди…

Специалистлени оюмларына 
кёре, хар ата-ана, заманларын 
къызгъанмасала, ахчасыз да юй-
реталлыкъдыла окъургъа. Алай 
аны ючюн абаданлагъа телефон-
ладан айырылып, балачыкъ бла 
бирге биринчи китапчыкъланы 
окъуп чыгъаргъа тюшерикди.  
Сёз ючюн, бир он айтымны - ана, 
эки айтымны уа-сабий, он ай-
тымны уа атала окъусала, аз-аз 
балачыкъ китапны къолуна алып 
башларыкъды.

Адамны жыл саны  аз болса 
да, ол хар затны ангылайды. 
Эки-ючжыллыкъ сабий сиз аны 
сюйгенигизни сезеди. Ол сизни 
юсюгюзден хар затны да билирге 
излейди.  Анга гитче заманыгъ-

ызда не китапла окъугъаныгъыз-
ны айтыгъыз, ала китапханада 
бар эселе, кёргюзтюгюз, бирге 
окъугъуз. Китапханагъа кесигиз 
бла бирге элтигиз балачыкъны, 
ол кёп китапланы бир жерде 
кёрсе, сейирге къаллыкъды. Ан-
гылатыгъыз бу маданият учреж-
денияны магъанасын. Быллай 
ушакъла унутулмайдыла.  

Бусагъатда кёпле смартфон 
неда планшет бла хайырла-
надыла. Къагъыт китап бла 
хайырланнганла аздан-аз болуп 
барадыла. Алай планшетде да 
бардыла жомакъла. Сабийин 
окъургъа юйретеме деген ата-
анагъа жолла кёпдюле. 

ИГИЛИК БЛА АМАНЛЫКЪ
Сабий игиликни аманлыкъдан 

къалай айырыргъа юйренирик-
ди? Жомакълада, хапарчыкъ-
лада жигитлени къылыкъларын 
сюзюп. Окъуй туруп, балачыкъ 
кюлкюлю зат не зат болгъанын 
ангылайды, кюледи. Къарыу-
сузгъа болушхан адам улуну иги 
тёреси болгъанын биледи. Не за-
манда да къызгъанчла, аманла 
болгъанларын да ангылайды. 

Жомакъла, таурухла мыйыны 
бек аламат айнытадыла. Са-
бий садда, орамда бир къужур 
болумлагъа тюшсе да сабий, 
абызырамайды, жомакълада, 
таурухлада болумла бла тенглеш-
дирип, кесин къалай жюрютюрге 
кереклисин биледи. 

НЕ ЗАТ САЙЛАРГЪА?
Вебинарда биринчи кита-

планы юслеринден айтханда, 

Римма Багова ана тилни унут-
мазгъа чакъыргъанды. Таулула 
къан бла келген жан бла кетеди, 
дейдиле. Бизни ата-бабалары-
быз тауча сёлешгендиле, жо-
макъланы, таурухланы да тауча 
айтхандыла. Бюгюнлюкде да 
аланы туудукълары тиллерин 
билирге керекдиле. Жарсыугъа, 
аталаны-аналаны араларында 
сабийлери бла тауча ахырысы 
бла да сёлешмегенле аз тюйюл-
дюле. Психолог Римма Багова 
уа балачыкъны биринчи кита-
пларыны арасында ана тилинде 
жомакъла, таурухла болургъа 
керекдиле, деп чертгенди. Шён-
дюгю дунияда сабий бек аздан 
юч тилни билирге керекди: ана, 
орус, ингилиз.

Бир-бирде юйде «окъу» деп 
асыры кёп айтылгъандан, сабий 
китапны кёрюп болмай къала-
ды. Балачыкъ он минутдан сора 
тёзмей эсе сизни жомакъла, 
таурухла окъугъаныгъызгъа, 
жетеди ол. Бирси сабийчиг а 
жарым сагъат тепмей тынгылай 
эсе, ол да аламатды. Окъуу азап 
тюйюлдю, къууанч болургъа ке-
рекди. Римма Багова вебинарда: 
«Балагъызгъа жангы китапланы, 
жангы авторланы окъуй туруп, 
кесигиз да айнырыкъсыз! Сабий-
ликни дуниясы хар абадан адам-
ны жашыракъ этеди, жашауун 
къууанчдан толтурады. Бир кесек 
сабий болургъа къоркъмагъыз!» 
– дегенди. Ол керти да алайды

БАЙСЫЛАНЫ Марзият. 

Юйретиуле

Университетде «Аталагъа- аналагъа консультация болушлукъ 
этиу ара» ишлейди. Ол хакъ тёленмеген «Жай каникулла: сабий-
ни китап окъургъа юйретиу» деген вебинарны  бардыргъанды. 

Вебинарны хазырлагъанла – психология илмуланы кандида-
ты Римма Багова бла педагогика илмуланы кандидаты Тимур 
Паштов бу темагъа тынгылы хапар айтхандыла. Интернетни 
хайырындан атала-анала, соруула да берип, специалистледен 
толу жууапла эшитгендиле. 

Врачларыбыз бир жанында 
къалмагъандыла 

Бу кюнледе Къабар-
ты-Малкъардан медикле 
Херсон областьда юйлерин 
Кахов ГЭС-ни сууу басхан-
лагъа болушлукъ тапдыра-
дыла.  

Ала Скадовск шахарны 
больницасында ишлейдиле, 
къыйын болумгъа тюшген 
саусузлагъа къарайдыла  эм 
коллегаларына билеклик эте-
диле. Специалистле бар керек 
зат бла жалчытылыннгандыла. 

- Асламысында бизни къауум  
кёчюп келгенлеге къарайды. 
Бюгюнлюкде аланы халлери 
игиди,  къыстау багъыу керек-
мейди. Болсада  кёбюсюню 
жюрек къыйынлары азаймагъ-
анды. Аны ючюн бу жаны бла 
да болушлукъ керек болады 
- дейди врач анестезиолог-ре-
аниматолог  Амир Конов.

Эсге сала айтсакъ, Къабар-
ты-Малкъарны Башчысы  Каз-
бек Коковну буйругъу бла Хер-
сон эм Белгород  областьлада  
жашагъанлагъа 120 тонна 
гуманитар жюк жиберилгенди.   
Анга ичер суу, аш-азыкъ эм 
адамгъа биринчи керек  затла 
киргендиле.  

КУРДАНЛАНЫ  Сулейман. 

Билеклик

Эллилеринден 
ыразылыкъ табады

Кеслерине медицина усталыкъны 
жюрек излемлери бла сайлап, жа-
мауатдан ыразылыкъгъа, хурметге 
да тийишли бола ишлеген эгеч-къа-
рындашларыбыз асламдыла. Ала 
къолларындан келгенни, билим-
лерин да аямай кюрешгенлерини 
хайырындан  а, дуния пандемия 
болумланы къужур кезиуюне тю-
шюп къалгъанда да, халкъ алагъа 
ышаннганды. Акъ халатны киерге, 
биреуню саулугъу, бирде уа жаша-
уу ючюн окъуна жууаплылыкъны 
боюнуна алыргъа бош анстан сайлау 
этмегенлерин да ачыкълагъандыла 
врачларыбыз, медсестраларыбыз, 
бирси медицина ишчилерибиз.

 18 июнь – Медицина ишчини кюню

Соруу-жууап

АЗАМАТЛАНЫ 
Лариса – 

врач:

– КъМКъУ-
да экономист-
ге окъуп, иш 
т а п м а г ъ а -
нымдан сора, 
М о с к в а г ъ а 
кетгенме. Анда тишлеге бакъ-
гъан врачха окъугъанма. Бир 
да сокъуранмайма. Ара шахар-
да фатарым да барды, ишими 
да сюеме. Уллу шахарлада 
жашау къыйыныракъды, азы-
ракъ жукъларгъа, кёбюрек 
ишлерге тюшеди. Хакъынг да 
анга кёре болады. Кертиди, 
анама,къарындашларыма, 
аладан туугъанлагъа, башха 
жууукълагъа, тенглеге да тан-
сыкъ болама, кёрюрге излей-
ме. Аны себепли, солуу кюнле 
асламыракъ болсала, Нальчик-
ге келип кетиучюме. 

АХМАТЛАНЫ 
Заур – ишчи:

–  М е н  Б ы л -
л ы м д а н м а . 
Къабарты-Мал-
к ъ а р  к ъ ы р а л 
университетни 
б о ш а г ъ а н м а , 
а лай ,  жарсы-
угъа, алгъан усталыгъымы 
хайырланалмагъанма. Район-
да иш табылмагъаны себеп-
ли юйюрюбюз бла Мирныйге 
кёчгенбиз. Болсада мында 
да кёп белгили сылтаула бла 
ишге киралмагъанма. Айла-
на, жюрюй кетип, котельняда 
тохташханма. Элде бек сюйюп 
къаллыкъ эдим, иш болса эди.

ЖОЛАЙЛАНЫ 
Тахир – 

къурулушчу:

– Хасанияда 
жашайма. Кер-
тиди, бийик би-
лимим жокъду, 
а л а й  к ъ о л у м 
неге да жара-
шады. Жашау 
юйретгенди. Сабийле болсала, 
алагъа къараргъа, юй тутаргъа 
керекди да. Аны себепли мен 
къаллай ишден да артха тур-
майма. Къурулушда, таксиде 
да ишлейме. Бусагъатда уа 
элде бир жубанч тапханма да, 
аны бла кюрешеме.

ХОЧУЛАНЫ 
Ринат – 

газоэлек-
тросварщик:

– Шалушка-
да жашайма. 
К о л л е д ж д е 
усталыкъ алып, 
ишлеп айлана-
ма. Иш кёпдю. 
Бирде солуу кюнлерим окъуна 
да болмаучудула. Иш жокъду, 
деп айланнганлагъа бек сейир 
этеме. Ол эринчекни сылта-
ууду. Иш къайда да барды, 
жаланда эринмезге керекди. 
Мен бир заманда да къуллукъ 
излемегенме, ишими уа тынгы-
лы тамамлайма. 

ГАЗАЛАНЫ
 Азамат – 
электрик:

– Мен Огъары 
Ма лкъарданма. 
КъМКъАУ-ну бо-
шагъанма. Окъ-
угъан жылларым-
да бизни Бахсан, Къашхатау, 
Аушигер, Мухол ГЭС-леге элтип 
тургъандыла, алада ишлеген 
да этгенме. Окъууну бошагъа-
нымдан сора уа, Мухол ГЭС-де 
кесиме иш тапмагъанма. Бу-
сагъатда элде ишлене тургъан 
ГЭС-де да бош жер жокъ эди. 
Манга уа сынау жыйышдырыр 
ючюн бир башха жерде жарым 
ставкагъа ишлерге керек эди. 
Сора элден кетмей не амалым 
бар эди. Нальчикде айландым 
да бюгюннгю ишими тапдым. 
Горный тийресинде бир кафе-
де келгенлени кофе бла сый-
лайма. Аны бла бирге алгъан 
билимиме кёре иш да излейме. 
Алай кёпле сынауунг бармыды, 
деп сорадыла, ансыз ишге ал-
майдыла. Ишлемесенг а, сынау 
къайдан жыйышдырлыкъса? 
Болумгъа къарай кетдим да, 
бакалавриатха кирип, дагъы-
да башха билим ала турама. 
Болсада усталыгъыма кёре 
ишлерге уа бек сюе эдим. 

 
БАККУЛАНЫ 

Анжела - 
медик:

–  О г ъ а р ы 
М а л к ъ а р д а н 
Къашхатаугъа 
жюрюп, санэ-
пидна дзорда 
и ш л е п  т у р -
гъанма. Артда 
бизни организацияны Нарткъа-
лада бёлюмге къошхандыла. 
Сёзсюз, аллай узакъ жолну 
баргъан, келген да тынч тюй-
юл эди. Аны юсюне уа гитче 
сабий, къартла, юй жумушла 
да къошулсала уа, бютюнда 
къыйналыргъа тюшгенди. Иши-
ми бек сюе эдим, тынгылы да 
тамамларгъа кюрешгенме, 
энди уа ишсизме. 

ЛЁЛЮКАЛАНЫ 
Алим -
ишчи:

–  К ъ а б а р -
т ы - М а л к ъ а р 
къыра л аграр 
университетни 
предприятияла-
ны электрокюч 
бла жа лчытыучу бёлюмюн 
бошагъанма. Огъары Мал-
къардагъы ГЭС-де ишлейме. 
Усталыгъыма кёре элде иш тап-
ханыма бек ыразыма. Малла, 
бахча да бардыла. Алагъа да 
эрттен, ингир кёз жетдирирге 
онг табама. Кертиди, Нальчик-
ге тигелерге заман хазна та-
былмайды. Бирде шабат, ыйых 
кюнледе да ишлерге тюшеди. 
Аны ючюн да кёлкъалды эт-
мейме. Ишими билеме, сюеме.

Сорууну ДАЛХАТЛАНЫ 
Марзият бардыргъанды. 

Бу кюнледе КъМР-ни Жа-
рыкъландырыу эмда илму ми-
нистерствосунда бардырыл-
гъан пресс-конференцияда 
сёз «Устаз классдан тышында» 
деген   конкурсну юсюнден бар-
гъанды. Аны ишине республи-
каны жарыкъландырыу эмда 
илму министри Анзор Езаов, 
КъМР-ни маданият  министри-
ни орунбасары Рита Таова, 
Нальчик шахарны айнытыу-
ну «Платформа» институтуну 
башчысы Оксана Шухостанова, 
къурау комитетни къауумуна 
киргенле да къатышхандыла.

Анзор Езаов конкурсну юсюн-
ден тынгылы хапар айтханды. 
Ол Устазны бла насийхатчыны 
жылына жораланнганын да 
чертгенди. Анга мектепледе, 
колледжледе, вузлада окъут-
ханла, башхала да къатышыр-
гъа эркиндиле. Чыгъармала 
конкурсну юч бёлюмюне кёре 
сайланырыкъдыла: «Дуния 
устазны кёз къарамында», 
«Устаз суратлада», «Мени юйю-

рюмде  устаз».  Сёз ючюн,  би-
ринчисинде   устаз кеси алгъан 
суратла болургъа керекдиле.

Экинчисинде  устазланы, пре-
подавательлени сыфатлары, 
аланы ишлеулери, спортда, 
илмуда, жандауурлукъда, во-
лонтёр ишде, дагъыда  бош 
заманларында не чыгъармачы-
лыкъ бла кюрешгенлери, сабий-
ле бла мектепден, колледжден, 
вуздан тышында болгъан кези-
улери кёргюзтюлген   суратла  
изленедиле.

«Мени юйюрюмде устаз» де-
ген бёлюмде уа устазланы неда  
сурат алгъанны  жууукъларыны 
суратлары болургъа керекдиле.   

Журналистлени хорлагъан-
ланы бла саугъалы жерле-
ге чыкъгъанланы  ишлерин 
къайда кёрюрге боллукъду, 
деген  сорууларына жууап бере,  
жарыкъландырыу эмда илму 
министрни орунбасары  Екате-
рина Мисостова бек иги суратла  
тюрлю-тюрлю конкурслада кёр-
гюзтюллюклерин билдиргенди. 

Бек баш кёрмюч а устазланы  
тёрели август жыйылыуларын-
да къураллыгъын, андан сора 
уа ала   КъМР-ни 100-жыллыгъы 
атлы паркда, сабий чыгъар-
мачылыкъны «Кюн шахар» 
академиясында  да кёргюзтюл-
люклерин айтханды. Дагъыда 
сайланнган чыгъармала  энчи 
жыйымдыкъ болуп   басмала-
нырыкъдыла.

Конкурсну жорукълары-
ны юсюнден айта, Екате-
рина Мисостова ол заочно 
халда бардырыллыгъын да 
чертгенди.«Тюрсюнлю, къара-
акъ суратла да алынырыкъды-
ла. Бир адам юч суратдан кёп 
жибермезге керекди. Бюгюннге 
жыйырма тёрт иш тюшгенди 
бизге, ала аслам бола барлыкъ-
ларына бек ышанама. Суратла 
30 июньнга дери алынырыкъ-
дыла,  15 июльгъа дери уа  эсе-
пле чыгъарыллыкъдыла», – деп 
белгилегенди ол.

ХОЛАЛАНЫ Марзият.

« Ж ы л н ы  ю й р ет и у -
чюсю-2023» усталыкъ 
эришиуню регион уру-
муну эсеплерине тий-
ишлиликде аны 22-28 
сентябрьде  Волгоград 
областьда озарыкъ ахыр 
– къырал даражалы ке-
сегине – бизни респу-
бликадан Рузанна Че-
ченова къатышырыкъ-
ды. Ол Нальчикни отуз 
жетинчи  сабий садына 
жюрюгенчиклени юй-
ретеди. 

Эсигизге салайыкъ, 
сагъынылгъан Битеу-
россей усталыкъ кон-
курс 2010 жылдан бери 
ахшы тёреге бурулуп, 
РФ-ни Жарыкъланды-
рыу министерствосуну 
эмда Билим бериуню 
Битеуроссей Профсоюзу-
ну башламчылыкълары бла 
бардырылады. Анда ким хор-
лам болдургъанына кёре, 
эришиуню жорукъларына 
тийишлиликде, экинчи жылда 
ол адамны туугъан жеринде 
къуралады аны къырал дара-
жадагъы уруму. Аны себепли 
быйыл кеслерине къонакъла-
ны Волгоград шахарны 77-чи  
номерли орта школу бла сабий 
садлары чакъырлыкъдыла. 
Алада конкурсну биринчи ке-
сеги озарыкъды.

Ахыр бёлюмге – онтёртюн-
чю Битеуроссей усталыкъ 
эришиуге РФ-ни битеу да 
регионларындан келечиле  
(аны кеслеринде хорлагъан-
ла) къатышырыкъдыла эмда 
сынамлы жюрини аллында 
кеслерини устазлыкъ эмда 
юйретиу жаны бла хунерлерин 
ачыкъларыкъдыла, сабийлеге 
дерсле берликдиле. Биринчи 
бёлюмню эсеплерине кёре уа,  
эришиуню онбеш лауреаты 
сайланырыкъды. Ала уа аны 
«призёр» даражасына жетер 

ючюн конкурсну бирси 
кесегинде кеслерини 
хунерлерин андан ары 
ачыкъларыкъдыла. Хор-
лагъаннга  уа аны саугъ-
асы «Хрусталь жаухар» 
берилликди.

Эришиуде хорлагъан-
ны аты уа 27 сентябрьде 
– Юйретиучюню кюнюн-
де – белгили боллукъду. 
Конкурсну сынаулары 
къалай озгъанлары Ин-
тернетде кёргюзтюл-
генлей турлукъду. Къу-
уанчлы жыйылыула уа 
Волгоградны эм ахшы 
майданларында – Са-
бий–жаш тёлю экспери-
ментли (НЭТ) эмда Му-
зыкалы театрларында 
къураллыкъдыла.

Эришиуню регион да-
ражалы кесегинде призёрла-
ры уа Бахсан шахарны Михаил 
Лермонтов атлы алтынчы но-
мерли сабий садыны юйретиу-
чюсю Севиль Бесланеева бла 
Нарткъаланы мектепге дери 
билим берген биринчи номер-
ли садигинден Лариса Ефим-
кина болгъандыла. Саулай да 
алып айтханда уа, конкурсха 
онюч юйретиучю, республи-
каны хар районундан да бирер 
келечи, къатышханды.

ТРАМЛАНЫ Зухура.

Элден жаш адамла 
нек кетедиле?

Арт жыллада  эллерибизде жаш адамла аздан-аз 
бола барадыла. Бирлери, иш излей, Москвагъа, башха 
шахарлагъа да  кетедиле, башхалары Нальчикге  кёче-
диле. Аны сылтауларын билир муратда къауум адам-
гъа соруула бергенбиз. Аланы жууапларына кёре, баш 
сылтау – элде иш болмагъаныды.

  ЭСЕПЛЕ 

  ЭРИШИУ 

Усталыкъ хунерин ачыкъларыкъды



Интернет-версия: gazeta.zamankbr.ru З А М А Н

ЁРЕСИНЕ: 1. Генерал. 2. Агъартыу. 3. Бешик. 4. Жомакъ. 7. Батман. 8. Алчылыкъ. 

жерде не да чачылады. 9. Спортну тюрлюсю. 10. 
Сыйланыу. 14. Ала бийикни сюедиле. 17. Ат хайы-
уанны тюрлюсю.19. Ачы затха алай айтадыла, ол 
ханс а къайда да ёседи. 21. Эрик къайнагъандан 
этилиннген къатхан. 22. Нарт батыр. 23. Мирзеу 
сууургъан жер. 24. Ийнели гитче жаныуарчыкъ. 25. 
Чыбыкъ буруу. 28. Ёсюмлю адам. 30. Къызгъанчлыкъ 
этиу. 31. Къуран сура. 32. Мирзеу жыйыучу жер. 

Таулу эл. 40. Кюйдюрюучю ханс.

ЁРЕСИНЕ: 1. Ырысхыгъа жан атхан адам. 2. 

Кючюне ийнаннган адам. 4. Жомакъдан келсе 
да, ол айны ашап къояды деп къоркъгъандыла, 
ай тутулгъанда. 5. Прохладна жанында къабар-
ты эл. 6. Багъалы металл. 7. Экижыллыкъ тана. 
11. Атылыучу затлагъа къошулгъан металл. 12. 
Билмей тургъанлай деген магъанада жюрюген 
сёз. 13. Бир бири бла татлы байламлыкъ. 15. 
Эндиге дери сен эшитмеген хапар. 16. Кемеде 
ол таматады. 18. Буз тау. 20. Къабыучу чибин, 
батмакъ жерледе кёп болады. 26. Халкъыбыз 
эрттеден кюрешген усталыкъ. 27. Динибиз. 29. 
Больницада, илму-излем институтлада ишлеген 
къуллукъчу. 33. Болгъан ишлени кёрюп тургъан. 
34. Хоккейчини кереги. 36. Ата жууукъла. 37. 
Къурулушда хайырланылгъан отда кюймеген 
минерал. 

Эсгертиу

Аламат назмучу Мокъаланы Зан-
Туудуну юсюнден белгили фольклор-

чу Таумырзаланы Далхат кеси заманында 
уллу китап да жазгъан эди. Автор анда 
Мокъа улуну кёп жырын, назмусун бас-
малайды, аны юсюнден тынгылы хапар 
да айтады. Мокъа улуну сёзю, этген 
иши  алай бла аууздан-ауузгъа айтыла, 
тёлюден-тёлюге ёте барады. Мен да 
аны юсюнден бир эшитгеним бла сизни 
шагъырей этерге сюеме. Аны манга 
Мокъаланы Шамилни къызы Нажабат 
айтхан эди.

Зан-Туудуну сабий заманы. Алыкъа ол 
акъыл-балыкъ болмагъанды. Жууукъ-
лары бла тауда малладады. Къойлары, 
тууарлары да бар. Адамла – къошда, 
малла уа къаягъа тирелип ишленнген 
узун халжар ичинде.

Жаз башыды. Кюн аз-маз жылына 
тебирегенди, жерге да жашил ура 

башлагъанды. Тууар малгъа эрттерек 
болса да, къойла уа отлайдыла. Иелери 
да, малыбыз жазгъа чыкъды деп, къууа-
на тебирегендиле.

Бир кюн, не къууум чыкъды эсе да, Зан-
Туудуну нёгерлери жашны кесин къоюп, 
эки кюнден къайтырбыз деп, элге тиге-

лейдиле. Мокъа улу малланы кюте, ала 
кюн ортада жатып солуучу жерге жетеди, 
алайы кеси да кюнлюм бет. Жылы жер. 
Жылла бла малла тургъаны себепли, 

мешхуту кёп. Ол а кюнде терк жылына-
ды. Былайда жел да аз. Аны кесини да 
ортасында уллу таш да бар. Малла ол 
гыйы ташха жууугъуракъ барыргъа, аны 
тёгерегинде солургъа бек сюйгендиле.

Бу жол да малла алайгъа жете бара-
дыла. «Ала да тынчайырла, мен да 

бираз солурма», – деп, Зан-Тууду ашыкъ-
май аланы ызларындан барады. Алай 
къойладан ташха жете баргъанлары, 
артха ыхтырылып, ызларындан келген-
лени юслерине атып, алайдан будуман 
къачаргъа кюрешедиле.

– Бу не сейир – не тамашады, – деп, 
къолунда мужурасын да къаты тутуп, 
жаш ташха жууукълашады. Барсанг а, 

аллайны кёр. Базыкълыгъы адамны 
бутундан да байтамал, уллу жилян таш-
ны башында тёгерек чулгъанып, айыры 
тилин да чыгъарып, маллагъа сызгъыра 

турады. Жаш аны кёргенде, айхайда, 
бек абызырайды. «Жылны бу заманында 
жилян уясындан чыгъып, неда быллай 
уллусу болады деп эшитмегенме, не эсе 
да бу игиликге тюйюлдю», – дейди ол 
ичинден. Олсагъатлай малланы сюрюп, 
халжаргъа жыяды. Эшиклерин, терезе-
лерин да бегитеди.

Ингир ала кюн тюрленип башлайды. 
Эрттенлигине уа уллу къар тюшеди, 

боран жетеди. Жаш а хауаны бу халына 
къарай: «Жилян а муну белгиси кёре 
эдим», – дейди. Эки къош къалачы бар 
эди да, аланы алтыгъа бёледи. Кюннге 
жаланда аладан бир юлюшюн ашаргъа 
къаст этеди. Сора кюн ортада къалгъан-

къулгъан биченчигинден азчыкъ малла-
рына береди.

Ала аны ашап бошаргъа, жангыдан 
халжарны терезелерин къаты бегите-
ди, жарыкъ ётмезча этеди. Къургъакъ 
гыбытны алып, аны ичине киштикни 
атып, башын къаты къысып, халжарны 
ортасында тагъады. Ол а андан чыгъ-
ама деп, тырнакълап, таууш этдирип 
болгъанды. Малла уа андан къоркъуп, 
юркюп, сагъайып, ашны алай бек из-
лемегендиле.

Кюн тюзелмей ыйыкъ озгъанды, эл-
ден къошха адамла да чыгъалмай. 

Зан-Тууду уа ол амал бла малын, кесин 
да ачдан сакълагъанды. Нёгерлери уа 
жаш да ёлгенди, малла да къырылгъан 
болурла деп, жарсый-жарсый келселе, 
жаш да, малла да саппа-сау.

Боллукъ сабийликден да белгили деп, 
андан айта болурла. Аты айтылгъан жигит 
таулу, акъылман, назмучу Мокъа улу Зан-
Тууду сабий заманында къыйынлыкъгъа 
тюшгенде, амал табып, кесин, малын да 
алай  сакълагъанды. 

«Амал билген – амал бла» деп да андан 
айтыла болур…

ОСМАНЛАНЫ Хыйса.

ТАУРУХ

Амал билген – амал бла 

Кеслери иш къурап къармаш-
ханлагъа справкаланы фор-
малары тюрлендирилгендиле. 
Федерал налог службаны Къа-
барты-Малкъарда бёлюмюнден 
билдиргенлерине кёре, сёз 
эсепге туруу эмда андан чыгъ-
ыу (КНД 1122035), сора налог 
тергеуле (КНД 1122036)  бла 
байламлы справкаланы юсле-
ринден барады. Алада энди на-
лог тёлеучюню жашагъан неда 

тургъан жери кёргюзтюллюк 
тюйюлдю.

Бу справкаланы «Мени на-
логум» деген къошакъда жа-
рашдырыргъа боллукъду. Ала 
олсагъат хазыр боладыла, ызы 
бла ФНС-ни электрон муху-
ру салынып келедиле. Аны 
кючю къагъыт справкачады. 
Документни артда электрон по-
чта бла жиберирге, къагъытха 
чыгъарыргъа да жарайды.

Кеслери иш къурагъанлагъа

Эски сурат

Къайда, не заманда, уллу 
къыйынлыкъ сынаргъа тюшген-
де да, малкъар халкъ адетине 
къаты болгъанды. Бу сурат да 
анга шагъатды.

Ол 1956 жылда Къазахстанны 
Алма-Ата областыны Каскелен 
районунда алыннганды. Эр киши 
сол аягъын онг аягъына атып 
олтурупду. Бу адамланы ара-
ларында ол башчы болгъанын 
кёргюзтеди. Аны онг жанында 
сюелген а аны юйдегисиди. Баш 
иесини къатында ёрге сюелип 
турады. Башында да жаулугъу.

Суратда сол жанындагъы ти-
ширыу эр кишини къаршы жуу-
укъ адамы болгъанын билдире-
ди. Къолун да инбашына салып 
тургъаны да аллай белгиледен 
бириди. Башында жаулугъу бол-
магъаны уа, алыкъа аны эрге 
бармагъанын кёргюзтеди.

Жылла оза, жашау бара, адет-
ле да тюрлене барадыла. Бир 
бирлери арталлыда унутулуп  
къаладыла. Жазыучуланы, та-
рыхчыланы чыгъармаларында 
сакъланырыкъ болурла.

ЛЕЙЛУН улу Х.

Адет-тёрени кюзгюсю



Бетни басмагъа Тикаланы Фатима, Кульчаланы Зульфия, 
Курданланы Сулейман, Улбашланы Мурат хазырлагъандыла.

КЪОНАКЪЛАНЫ Хасан

Жай солуу кюнлерин са-
бийлени бир къаууму сау-
лукъну  кючлеу лагерьледе 
ётдюрлюкдюле. Аланы къор-
къуусузлукъларын жалчытыр 
ючюн  Къабарты-Малкъарда 
добровольчествону айнытыу 
арасында лагерьледе иш-
лерик жаш адамланы  энчи  
жорукълагъа юйретгендиле. 

Быллай дерследе алагъа 
сабийлени саулукъларына 
чып тюшмезча, тюрлю-тюрлю 
къоркъуулу болумлада апчы-
мазча не этерге кереклиси 
ангылатылынады. МЧС-ни ре-
гион бёлюмюнден Алан Дзу-
гулов бла Вероника Хаупшева 
вожатыйлеге сабийлени жана 
тургъан мекямдан чыгъарыр-
гъа юйретгендиле, болушлукъ-
гъа терк жетгенлени телефон 
номерлерин эсгертгендиле, 
отну ёчюлтген приборла къалай 
хайырланылгъанларын кёргюзт-
гендиле.

 Ызы бла от тюшюуге къажау-
къутхарыу службаны къошакъ 
билим бериу эм усталыкъны 

ёсдюрюу жаны бла арасыны 
преподаватели Мадина Аброко-
ва да къошулуп, жыйылгъанла-
ны биринчи болушлукъ этиуню 
амалларына юйретгендиле. 
Жыгъылгъанда неда сюегин 
сындыргъанда не этерге бол-
лугъун да кёргюзтгендиле. 

Автоинспекторла уа жолда 
жюрюуню жорукъларын  эсгерт-
гендиле. Жолну къарангыда ёте 
эселе, гитчелени кийимлерине 
жарыкълыкъ берген белгилени 
салыргъа унутмазгъа да чакъ-
ыргъандыла.  

Жылны аллындан башлап Рос-
сейни Социал фондуну регионда 
бёлюмю аналыкъ ахчаны сабий-
леге билим бериуге хайырланыр-
гъа сюйгенледен  103 тилекни  
къабыл кёргенди. Анга деп 6,8 
миллион сом бёлюннгенди. 

Ата-анала  ахчаны сабий туугъ-
андан сора аны школгъа дери  
окъутуугъа къораталлыкъдыла. 
Юч жылы толгъандан сора битеу-
лю эм къошакъ билим бериуге да 

къоратыргъа жарарыкъды, анга 
25 жыл толгъунчу. Аналыкъ ах-
чадан, билим бериуден сора да, 
сабий вузда окъугъан кезиуюнде 
общежитине неда коммунал жу-
мушла ючюн  тёлерге да эркин 
этиледи. 

Тилекни  къырал жумушланы 
поратлында, Социал фондну 
сайтында энчи кабинетде неда 
МФЦ-да жарашдырыргъа бол-
лукъду.

Нальчикде «Гладиатор» спорт 
арада «Сбербанк-Дзюдо-2023» 
деген регионла аралы эришиу 
къуралгъанды, анга бизни ре-
спубликадан, Ростов областьдан, 
Дагъыстандан, Къарачай-Чер-
кесден, Шимал Осетия-Алания-
дан, Ингушетиядан бла Алания-
дан 235 спортчу къатышхандыла. 

Къабарты-Малкъарны къауу-
муна 179 адам киргенди. Аладан 
кеслерини ауурлукъ къауумла-
рында биринчи жерлеге Ата-
бийланы Тамерлан, Трамланы 
Эльдар, Эльдар Шикляшев, 

Абдуллаланы Самир, Милана 
Дзагалова чыкъгъандыла. Кю-
мюш эм доммакъ майдалланы 
Баккуланы Диана, Мызыланы 
Хаджимусса, Бегийланы Даниял, 
Руслан Беров, Айдамир Шере-
ужев эм башхала алгъандыла.

Битеукоманда эсепде респу-
бликабызны къаууму хорлагъ-
анды, Ингушетияны келечилери 
– экинчиле, Осетияны къаууму да 
ючюнчюле болгъандыла. 

Хорлагъанлагъа кубокла, май-
далла, грамотала эм энчи саугъ-
ала берилгендиле.

Бу жол Къабарты-Малкъарны, 
Къарачай-Черкесни, Шимал 
Осетияны, Ингушетияны, Че-
ченни энчи иеликлеринден бла 
мюлклеринден эки, ючжыллыкъ 
эм андан абадан жюз къумалы ат 
эришгенди. 

Саугъаланы ёлчеми 270 минг 
сомгъа жетгенди. 

Чаришни «Росипподромы» ор-

ганизацияны СКФО-да бла ЮФО-
да бёлюмюню таматасы, Ат спор-
тну федерациясыны президенти 
Хачим Шогенов эм Россейни ат 
спортуну сыйлы тренери Мухарби 
Кунижев къурагъандыла. 

Ол кюн къараучула да аслам 
болгъандыла. Чегем районну ар-
тистлери уа аланы кёллерин алып 
тургъандыла.

Ич ишле министр – «Динамо-
ну» бёлюмюню башчысы, поли-
цияны генерал-лейтенанты  Ва-
силий  Павлов жыйылгъанланы 
алгъышлагъанды. «Жыз жылны 
ичинде «Динамо» къымылдау 
сынаулу, фахмулу адамланы 

бирикдиргенди. Мындан ары 
да чемпионларыбызны санына 
къошулурун, ала право низам-
ны сакълаучуланы сыйын бийик 
даражада жюрютюрлерин те-
жейме», – дегенди ол.

 Къууанчлы ишлеге къатыш-
ханланы КъМР-ни Экономика 
эм жамауат къоркъуусузлукъ  
советни секретарыны орун-
басары Залийханланы Къан-
шаубий  да алгъышлагъанды. 
Ол кеси да бу биригиуню ве-

тераныды. Ол да «Динамо» 
толтургъан магъаналы ишни 
юсюнден айтханды. 

Ахырында кюч структура-
ланы оноучулары, жууаплы 
органланы бла «Динамону» 
келечилери юбилей майдалла, 
грамота ла бла белгиленн-
гендиле. Василий Павлов а 
спортну айнытыугъа салгъан 
къыйыны ючюн жууаплы мини-
стерствону Сыйлы грамотасы-
на тийишли болгъанды.

Белгилеу

Чемпионланы 
ёсдюрген биригиу

«Динамо» битеуроссей 
физкультура-спорт бири-
гиуню жюзжыллыгъын 
КъМР-де Ич ишле мини-
стерствода белгилегенди-
ле. Анга аталгъан къууан-
члы жыйылыугъа право 
низамны сакълаучула, 
обществону ветеранлары 
да къатышхандыла. 

Байрамгъа жоралап

Чариш

Кёп болмай Чегемде Россейни  кюнюне жоралап 
чариш ётгенди. Ол атланы  жыл санларына кёре тогъуз 
кезиуден  къуралгъанды. 

Себеплик

Аналыкъ ахчаны – окъутуугъа

Солуу

Къоркъуусузлукъну 
жалчытыргъа алланып

Билдириу

 Спорт

Гёжефлерибиз – биринчиле

«Кассадан ахча» деген жу-
муш  энди бизни республикада 
да тындырылып башлагъанды. 
РФ-ни Ара банкыны регионда, 
бёлюмюнде айтханларына 
кёре, бюгюнлюкде ол 66 тюкен-
де тамамланады. Аланы ючден 
бири – элледедиле.

«Энди хар адам да банк кар-
точкасындан ахчасын сюйсе 
тюкенде, сюйсе отлукъ къуйгъ-
ан станцияда (АЗС) тешерге 
боллукъду. Ахча керек болгъан-
да, ары-бери чабышып, бан-
комат излеп айланмаз ючюн, 
энди ма быллай амал барды. 
Узакъ неда артыкъ кёп адам 
жашамагъан жерлеге ол бю-
тюнда магъаналыды», – де-
генди бёлюмню башчысыны 
орунбасары Балаланы Расул.

Быллай жумуш болгъаныны 

юсюнден  кассалада билдириу 
болуучуду. Ахча тешерге сюй-
генле аны юсюнден кассирге  
айтыргъа керекдиле. Бир кюн-
ню ичинде бу халда беш минг 
сом алыргъа жарайды. Бир 
айгъа уа ол 30 минг сом бла 
чекленеди.

Кимге да тапды

КъМР-ни Правительствосуну 
«Социал предприниматель-
лени тизмесине кирген гитче 
эмда орта предприниматель-
лик бла кюрешгенлеге эмда 
25 жыллары толмагъан жаш 
предпринимательлеге субси-
дияла бериуню жорукъларын 
къабыл кёрюуню юсюнден» 
былтыр 16 августда чыгъарыл-
гъан 190-ПП номерли бегимине 
тийишлиликде «Предприни-
мательни харфлыгъы» деген 
ат бла юйретиу бардырыл-
лыкъды. Анга гитче эмда орта 
предпринимательство бла 
кюрешгенле неда кюреширге 
сюйгенле, кеслери да грантла 
алыргъа итиннгенле, къаты-
шыргъа чакъырыладыла, деп 
билдиргендиле КъМР-ни Эко-
номиканы айнытыу министер-
ствосундан.

Юйретиу дерследе ишни 
башлаудан тебиреп, предпри-
ятияны эсепге салыугъа дери 
жик-жиги бла ангылатырыкъ-
дыла, бизнес-план жараш-
дырыргъа болушурукъдула. 
Окъуугъа къатышханла биз-
нес-оюмларын тергей билирге 
юйренирикдиле, аны эсепге 
алдыраллыкъдыла, предпри-
нимательствогъа къырал не 
бла себеплик этгенин да бил-
ликдиле.

Юйретиу «Къабарты-Мал-
къарны бизнес-инкубатору» 
ГКУ-да бардырыллыкъды 
(Нальчик ш., Циолковский 
атлы орам, 7.). Битеу да юч 
дерс боллукъду, биринчиси уа 
20-23 июньда ётерикди. Сору-
улары болгъанла 8-800-222-51-
07, 72-21-81 телефон номерле 
бла сёлешсинле неда «Мени 
бизнесим» арагъа барсынла. 
Ол Киров атлы орамда 24-чю 
номерли юйде орналады.

Мадарымлыкъгъа 
тюшюндюре

Жангылыкъ


